
 

 
 

ᓄᓇᕗᑦ   ᑲᓇᑕᒥ 
 
 

ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᓯᑕᒪᖓᓐᓂᒃ ᑲᑎᒪᓂᖅ ᐊᐃᑉᐹᓂᒃ ᒪᓕᒐᓕᐅᖅᑏᑦ 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 60 
 

ᐅᓪᓗᑐᐃᓐᓇᖅ, ᒪᐃ 23, 2008 
 

ᖁᑉᐱᕐᓂᓖᑦ 4081ᒥᒃ 4106ᒧᑦ 
 
 

ᐃᖃᓗᐃᑦ 
 
 

ᐅᖃᖅᑎ: ᐲᑕ ᕿᓚᕝᕙᖅ, ᒪᓕᒐᓕᐅᖅᑎ 



ᒪᓕᒐᓕᐅᕐᕕᒃ ᓄᓇᕘᒧᑦ 
 

ᐅᖃᖅᑎ 
ᐲᑕ ᕿᓚᕝᕙᖅ  
(ᐸᓐᓂᖅᑑᖅ) 

 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ 
(ᓇᑦᑎᓕᒃ) 
ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 
 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ 
(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐊᕙᑎᓕᕆᓂᕐᒧᑦ 
 

ᑕᐃᕕᑎ ᐊᓚᕋᓚᒃ 
(ᐊᕐᕕᐊᑦ) 

 
ᔭᐃᒥᓯ ᐋᕆᐊᒃ 
(ᐅᖅᑯᒻᒥᐅᑦ) 

ᐅᖃᖅᑎᐅᑉ ᑐᓪᓕᐊ; ᐃᒃᓯᕙᐅᑕᖅ,  
ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓄᑦ 

 
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᐊᖓᔪᖅᑳᖅ ᓖᕙᐃ ᐹᓇᐸᔅ 
(ᖁᑦᑎᒃᑐᖅ) 

ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ; 
ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᒥᓴᓐᑯᓐᓂᑦ 
 
 

 
 
 

ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ 
(ᑲᖏᕐᖠᓂᐅᑉ ᓂᒋᐊ - ᑎᑭᕋᕐᔪᐊᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᓄᓇᓕᓐᓂᑦ  ᐊᒻᒪ ᒐᕙᒪᒃᑯᓐᓂᑦ 

ᐱᔨᑦᑎᕋᖅᑐᓕᕆᓂᕐᒧᑦ 
 

ᑕᒑᖅ ᑰᓕ 
(ᑲᖏᕐᖠᓂᐅᑉ ᐅᐊᓐᓇᖓ)      

 
ᔫ ᐋᓚᓐ ᐃᕝᔭᕈᑕᐃᓚᒃ 

(ᖁᕐᓗᖅᑑᖅ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓄᑦ 
 

ᐲᑕ ᑲᑦᑐᒃ 
(ᑕᓯᐅᔭᕐᔪᐊᖅ) 

 
ᓯᑏᕝ ᒪᑉᓴᓚᒃ 
(ᐊᑯᓪᓕᖅ) 

 
ᐊᖓᔪᖅᑳᖅ ᐸᑎᖅ ᓇᑦᑎᖅ 

(ᓇᓄᓕᒃ) 
ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒥ 
ᐃᓪᓗᓕᕆᔨᕐᔪᐊᒃᑯᓐᓂᑦ 

 
 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐱᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᒪᓕᒐᓕᕆᓂᕐᒧᑦ; 
ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ 
 

ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

 
ᐊᖓᔪᖅᑳᖅ ᐃᐊᑦ ᐲᑯ 
(ᐃᖃᓗᐃᑦ ᑲᓇᓐᓇᖓ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᑕᐃᕕᑦ ᓯᒪᐃᓚᒃ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ, 
ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᒃᑯᓐᓄᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᐊ) 

 
 

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 

ᐃ. 

ᐅᓪᓗᑐᐃᓐᓇᖅ, ᒪᐃ 23, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4081

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒪᐃ 23, 2008 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᐊᖓᔪᖅᑳᖅ ᓖᕙᐃ ᐹᓇᐸᔅ, ᐊᖓᔪᖅᑳᖅ ᓚᕖᓐᓂᐊ 
ᐸᕋᐅᓐ, ᑕᒑᖅ ᑰᓕ, ᐅᖃᖅᑎ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᐸᑎᖅ ᓇᑦᑎᖅ, ᓯᕗᓕᖅᑎ ᐹᓪ 
ᐅᑲᓕᖅ, ᐊᖓᔪᖅᑳᖅ ᐄᑐᐊ ᐲᑯ, ᑕᐃᕕᑎ ᓯᒪᐃᓚᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᕿᓚᕝᕙᖅ): ᐅᓪᓛᒃᑯᑦ. ᐊᐱᕆᔪᒪᓪᓗᒍ ᒥᔅᑕ ᓯᒪᐃᓚᒃ ᑐᔅᓯᐊᓂᒃᑯᑦ 
ᐱᒋᐊᖅᑎᑦᑎᒍᓐᓇᕐᒪᖔᑦ. ᒥᔅᑕ ᓯᒪᐃᓚᒃ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓪᓛᑦᑎᐊᕙᒃᑯᑦ, ᑲᑎᒪᔨᐅᖃᑎᒃᑲ. ᒫᓐᓇ ᑲᑎᒪᔾᔪᑎᔅᓴᑦᑕ ᐊᐃᑉᐹ. ᒥᓂᔅᑕᐃᑦ ᐅᖃᐅᓯᔅᓴᖏᑦ. 
ᐱᑕᖃᖏᑉᐸᑦ, ᑲᑎᒪᔾᔪᑎᔅᓴᕗᑦ 3. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑎᑭᕋᔾᔪᐊᕐᒧᑦ-ᑲᖏᕐᖠᓂᐅᑉ ᓂᒋᐊᓄᑦ 
ᒪᓕᒐᓕᐅᖅᑎ, ᒥᔅ ᐸᕋᐅᓐ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 425 - 2(4): ᐱᒃᑯᒋᔭᐅᓂᖏᑦ ᑎᑭᕌᖅᔪᐊᒥ ᐃᓱᓕᒃᓯᔪᐃᑦ (ᐸᕋᐅᓐ) 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᑕᕝᕙᓃᑦᑐᓗᒃᑖᑦ. 
ᓇᖏᖅᓯᔾᔪᑎᖃᑦᑐᖓ ᐊᒻᒪ ᖁᕕᐊᓲᑎᖃᑦᖢᖓ ᑎᑭᕋᕐᔪᐊᕐᒥ ᐃᓕᓐᓂᐊᕐᕌᓂᓚᐅᖅᑐᒥᒃ ᑕᐃᑲᓂ ᐃᓄᒡᓚᒃ 
ᐃᓕᓐᓂᐊᕐᕕᖓᓂ. ᑖᒃᑯᐊ ᐱᖓᓲᓚᐅᕐᒪᑕ, ᑖᓐᓇ ᑭᐅᕆᓐ ᐋᒡᔪᒃ, ᔫᓯ ᐅᑲᓕᖅ, ᑖᒃᓱᒪᐅᑉ ᐳᕆᒥᐅᑉ 
ᐅᖃᓕᐅᖃᑖᑕ ᐸᓂᐊ. ᐊᒻᒪ ᔪᕋᐃᐊᔅ ᑏᓇ. ᐱᖓᓱᑯᓘᓚᐅᕐᒪᑕ ᑖᒃᑯᐊ ᐃᓕᓐᓂᐊᕌᓂᒃᑐᑦ.  
 
ᐊᒻᒪ ᐃᑉᐱᒍᓱᓪᓚᕆᓚᐅᕋᒪ ᑖᒃᑯᐊ ᐊᑕᐅᓯᖅ ᐅᖃᓪᓚᑎᓪᓗᒍ. ᐃᒪᓐᓇ ᐅᖃᓪᓚᓚᐅᕐᒪᑦ ᖁᔭᓐᓇᒦᖅᖢᓂ 
ᐊᖏᔪᖅᑳᒥᓂᒃ. ᐊᖏᔪᖅᑳᖏᒡᒎᖅ ᑐᐹᕇᓐᓇᖃᑦᑕᓚᐅᕐᒪᑕ ᐅᓪᓛᑕᒫᑦ ᐃᓕᓐᓂᐊᕆᐊᖁᔨᓪᓗᑎᒃ. ᑕᐃᒪᓐᓇᒎᖅ 
ᐃᓕᓐᓂᐊᕌᓂᕐᓂᒃ ᐱᐊᓂᒍᓐᓇᓚᐅᕋᒥᐅᒃ ᐊᖏᔪᖅᑳᖏᑕ ᑎᓕᐅᕐᓂᖓᓄᑦ. ᑖᓐᓇ ᑐᓴᕋᔪᒃᑲᒃᑯ ᑕᐃᒃᑯᐊ 
ᐊᖏᔪᖅᑳᑯᓗᐃᑦ ᖁᔭᓐᓇᒦᕐᒫᖅᖢᒋᑦ. ᐊᒻᒪ ᐅᓇ ᐊᑑᑕᐅᖃᑦᑕᕐᒥᔪᖅ ᐃᓕᑕᕆᔭᐅᓚᐅᖅᑯ ᐃᖅᑲᐃᓐᓇᖃᑦᑕᖅᖢᒍᓗ 
ᑖᓐᓇ slogan-ᖑᓂᕋᖅᑕᐅᔪᖅ, ᖃᓪᓗᓈᑐᑦ ᐅᖃᕐᓂᐊᖅᐸᕋ, It takes a whole community to raise a 
child. ᑖᓐᓇ ᑐᑭᖃᑦᑎᒻᒪᕆᒃᑲᒃᑯ ᐃᒻᒪᖄ ᐊᑐᖅᑕᐅᒻᒪᕆᒻᒪᑦ ᓄᓇᓕᓐᓄᑦ ᐊᒻᒪ ᐃᓅᖃᑎᒌᑦᑎᐊᓂᕐᒧᑦ ᐊᑐᓗᐊᕐᒪᑦ. 
ᖁᕕᐊᓱᖃᑎᒋᕙᑦᓯ ᑖᒃᑯᐊ ᐱᐊᓂᓚᐅᖅᑐᑯᓗᐃᑦ ᐊᒻᒪ ᑕᐃᒃᑯᐊ ᒪᒃᑯᑦᑐᑦ ᐅᕙᓂ ᐃᒃᓯᕙᐅᓚᐅᖅᑎᓪᓗᒋᑦ. 
 
ᐅᕙᓂ ᐃᒃᓯᕙᐅᔪᖃᓚᐅᕐᒪᑦ ᐅᕙᖓᓐᖑᐊᖑᓪᓗᓂ ᑕᐃᓐᓇ ᐊᐳᓖᓇ ᒪᓂᓚᖅ, ᒪᒃᑯᑦᑐᑯᓗᒃ ᑲᖏᕐᖠᓂᕐᒥᐅᑕᖅ, 
ᑲᖏᕐᖠᓂᐅᑉ ᓂᒋᐊᓃᖔᖅᑐᖏᓛᖅ, ᑕᕝᕙᓂ ᐃᒃᓯᕙᐅᑎᓪᓗᒍ ᓴᕆᒪᒋᓚᐅᕋᒃᑯ. ᐊᒻᒪᓗ ᐋᖓᔪᖅᑳᖓ ᑕᐃᓐᓇ 
ᐊᓈᓇᐅᔪᖅ ᐊᒃᓱᒻᒪᕆᐊᓗᒃ ᐊᓈᓇᑦᓯᐊᖑᔪᕐᓗ ᓴᕆᒪᓱᓚᐅᕐᒪᑕ ᓂᕈᐊᖅᑕᐅᓂᕐᒪᑦ ᑕᕝᕗᖓ ᐃᖃᓗᓐᓄᑦ 
ᖃᐃᖁᔭᐅᓪᓗᓂ. ᖁᔭᓐᓇᒦᑦᓯᐊᖅ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐸᕋᐅᓐ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᑭᒡᒐᑐᖅᑐᖅ ᓇᑦᑎᓕᒻᒧᑦ, ᒥᔅ 
ᐊᒡᓘᒃᑲᖅ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 426 - 2(4): ᑎᐅᕆᑐᐊᕆᐊᓂᑦ ᑲᓇᑕᒥ ᑎᑎᖅᑐᒐᓕᐅᑎᓂᖅ - ᓇᐃᐆᒥ 

ᐊᓗᑭ ᐊᒻᒪᓗ ᔨᓂᑦ ᑭᒻᒥᐊᑦᑐᖅ (ᐊᒡᓘᒃᑲᖅ) 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᐅᓪᓛᒃᑯᑦ. (ᑐᓵᔨᑎᒍᑦ) ᐅᖃᖅᑏ, ᖁᔭᓐᓇᒦᖅᐳᖓ ᑕᐃᓐᓇ ᑎᑎᕋᐅᔭᓚᐅᖅᑐᖅ 
ᑕᓗᖅᔪᐊᕐᒥᐅᑕᖅ ᐅᐱᒋᒍᒪᔭᕋ ᑎᑎᕋᐅᔭᖅᑐᓂ ᓵᓚᐅᔅᓴᓚᐅᕐᒪᑦ. 
 
ᓵᓚᔅᓴᖃᑕᐅᓚᐅᕐᒪᑦ ᐊᕐᕌᒍᖃᑦᑐᓂᒃ ᑎᓴᒪᐃᑦ, ᑕᐃᓐᓇᑦᑕᐅᖅ ᔨᓂᑦ ᕿᒻᒥᐊᖅᑐᖅ 12-14-ᒧᑦ ᐃᓕᓐᓂᐊᖅᑐᓄᑦ 
ᑕᐃᒪᓐᓇ ᑎᑎᕋᐅᔭᖃᑕᐅᓚᐅᕆᓪᓗᓂ. 
 
ᐅᖃᖅᑏ, ᓇᐃᐆᒥ, ᑖᓐᓇ ᑲᓇᑕᒥ ᑲᑎᒪᕕᔾᔪᐊᓅᕈᓐᓇᓂᐊᕐᒪᑦ ᑯᐸᒃ ᓯᑎᒧᓪᓗ ᐃᓚᐅᑎᑕᐅᓂᐊᕐᓗᓂ 400 
ᐅᑭᐅᓂᒃ ᓇᓪᓕᐅᑎᑎᓪᓗᒋᑦ.  
 
ᐅᐱᒋᒍᒪᔭᒃᑲ ᓇᐃᐆᒥ ᐊᓗᑭ ᐊᒻᒪᓗᒃᑕᐅᖅ ᔨᓂᑦ ᕿᒻᒥᐊᖅᑐᖅ ᑕᓗᕐᔪᐊᕐᒦᖔᖅᑐᖅ ᓵᓚᔅᓴᓚᐅᕐᓂᖏᓐᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑭᒡᒐᑐᖅᑐᖅ 
ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 427 - 2(4): 2008-ᒥ ᐃᓅᓱᒃᑐᑦ ᒪᓕᒐᓕᐅᖅᑎᐅᓐᖑᐊᕐᓂᖏᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᐅᖃᐅᓯᖃᕈᒪᓪᓗᖓ ᒫᓐᓇᓵᖑᓚᐅᖅᑐᖅ 
ᖃᓄᐃᓕᐅᕈᑕᐅᓚᐅᖅᑐᖅ ᒪᓕᒐᓕᐅᕐᕕᐅᑉ ᐃᓗᐊᓂ. 
 
ᐅᖃᖅᑏ, ᑖᒃᑯᐊ ᐃᓕᓐᓂᐊᖅᑐᑦ ᑭᒡᒐᖅᑐᐃᔪᑦ ᓄᓇᕗᒻᒥ ᓂᕈᐊᖅᑕᐅᕕᓐᓂ ᐃᖃᓗᓐᓃᓚᐅᕐᒪᑕ ᒪᐃ 5-ᒥᑦ 9-ᒧᑦ, 
2008. ᐃᓚᐅᓪᓗᑎᒃ ᒪᒃᑯᑦᑐᑦ ᑲᑎᒪᔨᐅᓐᖑᐊᕐᓂᖏᓐᓄᑦ. ᐊᐃᑦᑖᖑᓚᐅᖅᐳᖅ ᑖᒃᑯᐊ ᒪᕐᕉᒃ 
ᑕᕝᕗᓐᖓᕈᓐᓇᓚᐅᖏᒻᒪᑕ ᓯᓚ ᐱᐅᖏᓐᓂᖓᓄᑦ. ᑖᒃᑯᐊᑦᑕᐅᖅ ᐃᓚᖏᑦ ᑕᕝᕙᓃᒍᓐᓇᖏᑦᖢᑎᒃᑕᐅᖅ ᑕᐃᒪᓐᓇ. 
ᑕᐃᓐᓇ ᑭᒡᒐᑐᖅᑕᐅᑲᓐᓂᖅᑐᖃᕆᐊᖃᓚᐅᕐᒪᑦ ᐃᖃᓗᓐᓂᑦ.  
 
ᐅᖃᖅᑏ, ᖁᕕᐊᓱᒻᒪᕆᓚᐅᖅᐳᖓ ᐃᓚᐅᑎᑕᐅᒍᓐᓇᓚᐅᕐᕋᒪ ᑕᑯᓐᓇᖅᖢᒋᑦ ᑖᒃᑯᐊ ᑲᑎᒪᔨᓐᖑᐊᖑᔪᑦ 
ᐱᔾᔪᑎᖃᑦᑐᑦ ᑕᒪᒃᑯᓂᖓ ᐃᑲᔫᑕᐅᒋᐊᖃᑦᑐᓂᒃ ᒪᒃᑯᑦᑐᓄᑦ ᓄᓇᕗᒻᒥ.  
 
ᐅᖃᖅᑏ, ᐱᓇᓱᐊᕈᓯᕐᒥ ᑕᕝᕙᓃᑎᓪᓗᒋᑦ ᐃᖃᓗᓐᓂ ᐃᓕᓐᓂᐊᖅᑏᑦ ᓲᕐᓗ ᐃᓕᓐᓂᐊᕐᓚᐅᖅᐳᑦ 
ᒪᓕᒐᓕᐅᖅᑎᐅᓂᕐᒧᑦ ᑲᑎᒪᔾᔪᑎᔅᓴᓂᒃ ᐱᓕᕆᐊᖃᑦᖢᑎᒃ, ᑲᑎᒪᔨᐅᓂᕐᒧᑦ, ᒥᓂᔅᑕᐅᓂᕐᒧᓪᓗ 
ᐅᖃᐅᓯᖃᓐᖑᐊᖅᖢᑎᒃ. ᐊᐱᖅᓱᖃᑦᑕᖑᐊᖅᖢᑎᓪᓗ ᐱᒋᐊᖅᑎᑦᑎᔾᔪᑎᖃᖃᑦᑕᖅᑐᑎᓪᓗ, ᕿᒥᕐᕈᓪᓗᑎᓪᓗ 
ᐱᖁᔭᔅᓴᓂᒃ.  

ᑕᒪᒃᑯᐊ ᐅᖃᐅᓯᕆᔭᐅᓚᐅᖅᑐᑦ ᐱᔾᔪᑎᖃᓚᐅᖅᐳᑦ ᐋᖓᔮᓐᓇᖅᑐᕐᓗᐃᑦ, ᐃᒥᐊᓗᐃᓪᓗ ᐅᖃᐅᓯᕆᔭᐅᓚᐅᓪᓗᑎᒃ, 
ᒪᒃᑯᓗᐊᖅᖢᑎᓪᓗ ᓯᖓᐃᓕᖃᑦᑕᕐᓂᖏᑦ, ᐋᓐᓂᐊᖃᓐᓇᖏᑦᑐᒧᓪᓗ ᓂᕆᔭᐅᒋᐊᖃᑦᑐᑦ, ᐃᒻᒥᓃᖃᑦᑕᓂᕐᒧᓪᓗ 
ᐱᔾᔪᑎᖃᑦᑐᑦ. ᑕᒪᒃᑯᐊ ᐋᖅᑭᒃᑕᐅᒍᑎᔅᓴᖏᓐᓂᒃ ᐅᖃᐅᓯᖃᖃᑦᑕᓚᐅᕐᒪᑕ. 
 
ᐅᖃᖅᑏ, ᖁᕕᐊᓱᑉᐳᖓ ᑖᓐᓇ ᐅᖃᖅᑎᒋᔭᖅᐳᑦ ᐃᑲᔪᖅᑐᐃᑦᓯᐊᕐᓚᐅᕐᒪᑦ ᑕᒪᑐᒪ ᒥᒃᓵᓄᑦ.  
 
ᖃᐅᔨᑎᑦᑎᒍᒪᔪᖓ ᑕᐃᒃᑯᐊ ᓂᕈᐊᖅᑎᒃᑲ, ᑮᒐᓐ ᒫᑭ, ᑭᒡᒐᖅᑐᐃᓚᐅᖅᑐᖅ ᐅᕙᓐᓂᒃ, ᐊᒻᒪᓗ ᑕᓐᑲᓐ ᒪᑲᐃ, 
ᑭᒡᒐᖅᑐᐃᓚᐅᖅᑐᖅ ᒥᓂᔅᑕᐅᓪᓗᓂ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ. ᖁᔭᓐᓇᒦᕈᒪᔭᕋ ᓕᐅᓇ 
ᐊᒡᓘᒃᑲᖅ ᑕᐃᓐᓇ ᑕᓐᑭᓐᒥᒃ ᑲᑎᓯᒍᓐᓇᓚᐅᕐᒪᑦ ᑭᒡᒐᑐᐃᑦᓯᐊᖅᖢᓂ. ᐊᒻᒪᓗᒃᑕᐅᖅ ᖁᔭᓐᓇᒦᕈᒪᓪᓗᒍ ᒥᔅᑕ ᐲᑯ, 
ᐊᒻᒪᓗ ᓯᕗᓕᖅᑎ ᑕᕝᕙᓃᓚᐅᕐᒪᑕ. ᑕᐃᒪ ᖃᐅᔨᒪᔪᖓ ᑖᒃᑯᐊ ᐃᓚᐅᓚᐅᕐᓂᖏᑦ ᑲᑎᖃᑎᒋᔪᓐᓇᓚᐅᕐᕋᑦᑎᒍ 
ᑕᒪᒃᑯᐊ ᖁᔭᓐᓇᒦᕈᑎᖃᑦᑐᓴᐅᒻᒪᑕ ᐃᓕᓐᓂᐊᖅᑐᑦ. 
 
ᐅᖃᖅᑏ, ᑕᐃᒪᓐᓇ ᐃᓕᑕᕆᔭᐅᑦᑎᐊᖁᔭᒃᑲ ᐊᕐᕌᒍᒥ ᐃᓚᐅᓚᐅᖅᑐᑦ, ᑎᓕᐅᕈᒪᓪᓗᒋᓪᓗ ᓯᕗᓂᒃᓴᒥᒃ 
ᓯᕗᓕᖅᑎᐅᓛᕐᒪᑕ. ᑕᐃᒪ ᐃᓚᐅᖃᑕᐅᓚᐅᕐᒥᔪᖅᑕᐅᖅ ᐱᔨᑦᓯᕋᖅᑎᐅᓪᓗᓂ ᐅᓪᓗᒥ ᓴᒫᓐᑕ ᔪᕉ, ᑖᓐᓇ 
ᑭᒡᒐᑐᐃᑦᓯᐊᓚᐅᕐᒪᑦ ᓯᕗᓕᖅᑎᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᒪᓕᒐᓕᐅᖅᑏ ᐅᖃᐅᓯᔅᓴᖏᑦ. ᑲᖏᕐᖠᓂᐅᑉ ᐅᐊᓐᓇᖓᓄᑦ ᒪᓕᒐᓕᐅᖅᑎ, ᒥᔅᑕ 
ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 428 - 2(4): ᐹᓪ ᑲᓇᔪᒃ Jr. ᐊᒻᒪ ᕆᓇᐃ ᐊᒡᒐᖅ ᐱᓱᑦᑑᒃ 

ᐃᑲᔪᖅᑕᐅᖁᓪᓗᒋᑦ ᐅᐃᒡᒐᕐᓃᑦ ᐃᓕᐊᖅᔪᐃᓪᓗ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᓂᑯᕕᔾᔪᑎᒋᔭᕋᑦᑕᐅᖅ ᑕᕝᕙᓂ ᑖᓐᓇ ᑲᑎᒪᕝᕕᐊᓗᒃ ᑐᑭᓯᖁᓪᓗᒍ ᐊᒻᒪ 
ᐃᑲᔪᖅᑐᐃᑦᑎᐊᖁᓪᓗᒍ ᑕᕝᕙᓂ ᐃᐳᕈᖑᓚᐅᖅᑐᒥᒃ ᑕᐃᑲᓂ ᑲᖏᖅᖠᓂᕐᒥ ᒪᒃᑯᑦᑑᓐᓂᒃ ᒪᕐᕉᓐᓂᒃ 
ᐱᓱᒃᑐᖃᓚᐅᖅᓯᒪᒻᒪᑦ ᑲᖏᖅᖠᓂᕐᒥᒃ ᐊᕐᕕᐊᒻᒧᑦ. ᑖᒃᑯᐊ ᒪᒃᑯᑦᑑᒃ ᐊᖑᑎᑯᓘᒃ, ᐹᓪ ᑲᓇᔪᖅ Junior, 
ᑲᖏᕐᖠᓂᕐᒥᒃ, ᐊᒻᒪ ᕆᓇᐃ ᐊᒡᒐᖅ-ᓵᒥ ᐊᕐᕕᐊᕐᒥᐅᑕᖅ. ᑖᒃᑯᐊ ᐱᓱᓚᐅᖏᑦᑑᒃ ᖁᕕᐊᓱᑐᐃᓐᓇᖅᖢᑎᒃ 
ᐱᓱᒍᒪᓪᓗᑎᒃ ᑭᓯᐊᓂ ᑕᐃᑲᓂ ᑲᑎᒪᕝᕕᐊᓘᑉ ᐃᓗᐊᓂ ᑲᖏᖅᖠᓂᕐᒥ ᑐᑭᓯᑎᑕᐅᑦᓯᐊᓚᐅᖅᑐᒍᑦ ᑖᒃᑯᓄᖓ 
ᒪᒃᑯᑦᑑᓐᓄᑦ. ᐱᓱᒃᑑᒎᖅ ᐱᔾᔪᑎᖃᑦᖢᑎᒃ ᑕᒪᒃᑯᐊ ᐅᐃᖃᖏᑦᑐᑦ, widows, ᐊᒻᒪ ᑕᒪᒃᑯᐊ ᐊᖏᕐᕋᖃᑦᑎᐊᖏᑦᑐᑦ 
ᐃᓕᐊᖅᔪᐃᑦ ᓄᑕᖅᑲᑦ, ᐃᑲᔪᖅᑕᐅᑲᓐᓂᕆᐊᖃᕋᓗᐊᕐᒪᑕ ᓄᓇᕗᑦᒥ.  
 
ᐃᒪᓐᓇ ᐱᔾᔪᑎᖃᓚᐅᖅᑑᒃ, ᓇᓪᓕᒋᒃᑲᓐᓂᕆᐊᖃᑦᑎᒍᒎᖅ, ᐃᑲᔪᕆᐊᒃᑲᓐᓂᕆᐊᖃᕋᑦᑎᒍ ᓄᓇᓕᓕᒫᓐᓂᒃ, 
ᑖᒃᑯᓂᖓ ᓄᓇᓕᓐᓂᑑᐃᓐᓇᐅᖏᑦᑐᖅ. ᓇᓂᓕᒫᑦᓯᐊᖅ ᐃᑲᔪᖅᑐᑲᓐᓂᖃᑦᑕᕐᓗᒋᑦ ᑕᒪᒃᑯᐊ. ᐊᒃᓱᕈᓪᓚᕆᒻᒪᑕ 
ᑕᒪᒃᑯᐊ ᐅᐃᒡᒐᕐᓂᑯᐃᑦ. ᑎᓕᓯᔭᕆᐊᔅᓴᕐᓗ ᐃᓛᓐᓂᒃ ᐃᓕᕋᓱᓕᖅᐸᑦᖢᑎᒃ ᐊᒥᓱᓂᒃ. ᑕᒪᒃᑯᐊ 
ᐃᑲᔪᒃᑲᓐᓂᕆᐊᖃᕋᑦᑎᒍ. 
 
ᐆᒻᒪᑎᕗᑦ ᐊᒃᑐᖅᑕᐅᓯᒪᓚᐅᕐᒪᑕ ᑕᐃᑲᓂ Community Hall-ᒥ ᑲᑎᒪᑎᓪᓗᑕ ᐊᒻᒪᓗ ᐅᓪᓗᓂᒃ ᖁᓕᓂᒃ 
ᐃᒃᑮᓇᖅᑐᐊᓘᖃᑦᑕᓕᖅᖢᓂᓘᓚᐅᕐᒪᑦ ᐃᓚᖓᓂ. ᐅᓪᓗᓂᒃ ᖁᓕᓂᒃ ᑕᐃᑯᖓ ᐊᕐᕕᐊᓄᑦ ᐱᓱᒃᖢᑎᒃ 
ᑎᑭᓚᐅᕐᒪᑎ. ᐊᒻᒪᓗ ᖃᓄᐃᖏᑦᑎᐊᓚᐅᖅᖢᑎᒃ ᐊᒻᒪᓗ ᖁᕕᐊᓱᓚᐅᖅᑑᒃ ᑕᐃᑯᖓ ᐱᐊᓂᒃᑲᒥᒃ.  
 
ᑖᓐᓇ ᑕᕝᕗᖓ ᑲᑎᒪᔨᓕᒫᓄᑦ ᑕᐃᒃᑯᐊ ᓴᕆᒪᒋᓪᓗᒋᑦ ᓂᓪᓕᐅᑎᒋᔪᒪᖅᑲᐅᒐᒃᑭᒃ ᐃᒪᓐᓇ ᒪᒃᑯᑦᑐᑯᓘᐃᓪᓘᓐᓃᑦ 
ᑕᒫᓂ 20-ᖏᓐᓂ ᐅᑭᐅᖃᖅᑐᑦ ᐃᓱᒫᓗᖃᑦᑕᓕᖅᑐᑦ  

ᐃᓄᖁᑎᑦᑎᓐᓂᒃ, ᑖᓐᓇ ᖁᕕᐊᒋᓚᐅᖅᑕᕋ ᑕᐃᒪᓐᓇᐃᓕᐅᖅᑎᓪᓗᒋᒃ ᐃᑲᔪᖅᑐᖅᑕᐅᑦᑎᐊᖁᕚᒃᑲ 
ᐃᓕᑕᕆᓗᑎᒍᓪᓗ ᑖᒃᑯᐊ ᐹᓪ ᑲᓇᔪᖅ Jr. ᐊᒻᒪ ᕆᐊᓃ ᐊᒡᒐᖅ-ᓵᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᑲᑎᒪᔾᔪᑎᔅᓴᑦᑕ ᐱᖓᔪᐊᑦ. ᒪᓕᒐᓕᐅᖅᑏ ᐅᖃᐅᓯᔅᓴᖏᑦ. ᐱᑕᖃᕈᓐᓃᖅᑲᑦ, 
ᑲᑎᒪᔾᔪᑎᔅᓴᑎᓐᓄᑦ ᐅᑎᕐᓗᑕ. ᒪᒥᐊᓇᖅ. ᑲᑎᒪᔾᔪᑎᔅᓴᑎᓐᓂ ᐱᖓᔪᐊᓐᓂ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂ. 
ᒥᓂᔅᑕ ᓇᑦᑎᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 429 - 2(4): ᑐᓴᖅᑎᑦᑎᓂᖅ ᐃᕐᖑᑕᖅᑖᕐᓂᖓᓂᒃ (ᓇᑦᑎᖅ) 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ. ᐃᓵᖅᑲᐅᒐᓗᐊᖅᑐᖓ ᐅᐊᑦᑎᐊᖅ ᐳᐃᒍᐊᓪᓚᖅᑰᕋᕕᓐ.  
 
ᐅᖃᖅᑏ, ᓴᓗᒪᓱᓪᓚᕆᑦᑐᒍ ᐅᓐᓄᒃ ᓄᓕᐊᕋᓗ ᐃᓐᓇ ᐃᕐᖑᑕᖅᑖᑲᓐᓂᓚᐅᕋᓐᓄᒃ ᐅᑯᐊᑦᑎᐊᕙᑯᓗᕗᑦ 
ᐃᕐᓂᖅᑖᓚᐅᕐᒪᑦ 9 pounds, 2 ounces. ᖃᓪᓗᓈᑎᑐᑦ ᓯᐹᔅᑕᓐ ᓇᑦᑎᕐᒥᒃ ᑕᐃᔭᐅᓯᖃᓐᓂᐊᖅᑐᖅ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᓇᑦᑎᖅ. ᑲᑎᒪᔾᔪᑎᔅᓴᑎᓐᓄᑦ. ᐆᑦᑐᑲᓐᓂᕐᓚᖓ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. 
ᐱᑕᖃᕈᓐᓃᖅᑲᑦ, ᑲᑎᒪᔾᔪᑎᔅᓴᕗᑦ 4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 5. 
ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ 
ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 533 - 2(4): ᓄᓇᕘᒥ ᐋᓐᓂᐊᕕᓕᐊᕈᔾᔨᓂᕐᒧᑦ ᑳᓐᑐᕌᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᓂᐊᖅᑕᕋ ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ ᐊᐱᕆᓂᐊᖅᑕᕋ. 
 
ᐃᑉᐸᔅᓴᖅ ᓴᖅᑭᑎᑦᓯᓚᐅᕐᕋᒪ ᑎᑎᖅᑲᓂᒃ ᒥᓂᔅᑕᒧᑦ ᑎᑎᖅᑲᐅᓯᐊᕆᓚᐅᖅᑕᕋᓂᒃ ᐊᒻᒪᓗᒃᑕᐅᖅ ᑐᑭᓯᒍᒪᓪᓗᖓ 
ᒫᓐᓇᓵᖑᓚᐅᖅᑐᒥ ᑳᑦᑐᓛᒃᑖᑎᑦᑎᓵᓚᐅᖅᑎᓪᓗᒋᑦ ᖃᖓᑕᓲᒃᑯᑦ ᐊᔾᔭᑐᖅᑎᐅᒐᔭᖅᑐᓂᒃ ᐊᒻᒪᓗ ᑭᐅᔭᐅᒐᒪ 
ᑕᐃᒪᓐᓇ ᐊᐱᖅᑯᑎᔅᓴᖃᒃᑲᓐᓂᓕᓚᐅᕐᕋᒪ. 
 
ᓯᕗᓪᓕᖅᐹᒥᒃ ᒫᑦᓯ 5, 2008-ᖑᑎᓪᓗᒍ, ᒥᓂᔅᑕ ᑭᐅᓚᐅᕐᒪᑦ ᐊᐱᖅᑯᑎᒥᒃ ᑕᕝᕙᓂ ᐊᐱᖅᓱᑎᓪᓗᖓ ᑕᒪᒃᑯᐊ 
ᑳᑦᑐᓛᒃᑖᕆᔭᐅᓚᐅᖅᑐᑦ ᖃᓄᐃᓕᐅᖃᑦᑕᕐᓂᖏᑦ, ᓇᐅᒃᑰᖃᑦᑕᕐᓂᖏᑦ ᐊᒻᒪᓗ 
ᑮᓇᐅᔭᖅᑐᖏᓐᓂᖅᓴᐅᖃᑦᑕᕐᓂᖏᓐᓂᓪᓗ ᑕᐃᒪᓐᓇ ᐱᑎᑕᐅᖃᑦᑕᕐᓂᖏᑦ ᑖᒃᑯᐊ ᖃᖓᑕᔫᓕᕆᔨᒃᑯᑦ. 
ᒫᓐᓇᓵᖑᓚᐅᖅᑐᖅ ᑐᑭᓯᒋᐊᖅᑎᑕᓚᐅᕐᒫᖓ ᑕᐃᒪᓐᓇ ᑳᑦᑐᓛᑎᓂᒃ ᖃᓄᐃᓕᐅᖃᑦᑕᕐᓂᖏᓐᓄᑦ, 
ᑳᑐᓛᒃᑎᑕᐅᔪᓄᑦ.  
 
ᒥᓂᔅᑕ ᑕᐃᒪ ᑐᑭᓯᒋᐊᖅᑎᑦᓯᒍᓐᓇᖅᐹ ᑕᐃᒪᓐᓇ ᑳᑦᑐᓛᒃᑖᖅᑎᑕᐅᖃᑦᑕᑎᓪᓗᒋᑦ ᑭᐅᒍᓐᓇᖏᑉᐹᖓ, 
ᑎᑎᕋᖅᓯᒪᔪᒃᑯᖅᑲᐃ ᑲᑎᒪᖅᔪᐊᕐᓂᖅ ᓄᖑᓚᐅᖏᓐᓂᐊᓂ ᑭᐅᖃᑦᑕᕈᓐᓇᖅᐸ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᐅᒍᑎᒋᓚᐅᖅᑕᕋ 
ᐊᐱᖅᑯᑎᒋᓚᐅᖅᑕᖓᓂᒃ ᑕᕝᕙᓃᖅᑰᒻᒪᑦ ᑎᑎᖅᑲᓂ ᑐᓂᐅᖅᑲᓚᐅᖅᑕᓐᓂ ᑖᒃᓱᒧᖓ ᑲᑎᒪᔨᐅᔪᒧᑦ.  
 
ᖃᓄᐃᓕᐅᖃᑦᑕᕐᓂᖏᑦ ᐊᒻᒪᓗ ᑕᕝᕙᓂ ᑎᑎᕋᖅᓯᒪᓗᒃᑖᕐᒪᑕ ᓴᖅᑭᑎᓚᐅᖅᑕᓐᓂ. ᑕᐃᒪᓐᓇ ᑳᑐᓛᒃᑎᑦᓯᓂᕐᒧᑦ 
ᒥᓂᔅᑕᒦᖔᓚᐅᖅᑐᓂ. ᐅᖃᖅᓯᒪᓪᓗᑎᓪᓗ ᑎᑎᖅᑲᕋᓂ ᑖᒃᓱᒧᖓ ᖃᓄᖅ ᑳᑦᑐᓛᒍᑎᒋᔭᐅᓚᐅᖅᑐᖅ ᑕᒪᓐᓇ 
ᐱᔾᔪᑎᒋᓪᓗᒍ.  
 
ᐊᒻᒪᓗᒃᑕᐅᖅ ᑎᑎᖅᑲᕋᓂ ᐅᖃᓚᐅᕐᕋᒪ ᑕᒪᒃᑯᓂᖓ ᐃᑲᔪᕈᑕᐅᖃᑦᑕᖅᑐᓂᒃ ᖃᖓᑕᔫᖅᑎᓄᑦ. ᑖᒃᑯᐊ ᓴᓂᐊᒍᑦ 
ᐃᖅᑲᓇᐃᔭᖅᑏᓪᓗ ᐃᖅᑲᓇᐃᔭᖅᑎᑖᕆᔭᐅᖃᑦᑕᕐᓂᖏᑦ ᐃᓄᓪᓚᑦᑖᓐ ᖃᖓᑕᔫᖅᑎᓄᑦ. ᐊᒻᒪᓗᒃᑕᐅᖅ ᑖᒃᑯᐊ 
ᐃᓕᓐᓂᐊᕐᕆᐊᖃᑦᑕᖅᑐᑦ ᑮᓇᐅᔭᖅᑖᖅᑎᑕᐅᓪᓗᑎᒃ ᐃᓛᓐᓂᒃᑯᑦ ᑐᓂᕐᕈᑎᖃᖃᑦᑕᖅᖢᑎᒃ ᖃᖓᑕᔫᓕᕆᔨᒃᑯᑦ 
ᑕᐃᒫᒃ. ᑕᒪᒃᑯᐊ ᑐᑭᓯᒋᐊᕈᑎᒃᓴᐃᑦ ᖃᖓᑕᔫᓕᕆᔨᓄᑦ ᑐᓂᔭᐅᖃᑦᑕᓚᐅᖅᑐᑦ ᐋᓐᓂᐊᖅᕕᓕᐊᕐᓂᕐᒧᑦ 
ᐱᔾᔪᑎᖃᑦᖢᑎᒃ ᑖᒃᑯᐊ ᑐᑭᓯᓇᑦᓯᐊᓚᐅᖅᑐᑦ ᑎᑎᖅᑲᐃᓐ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᒥᓂᔅᑕ ᑕᐃᒪᓐᓇ ᑐᑭᓯᑦᑎᐊᖅᑎᑦᑎᒐᓱᒻᒪᑦ. ᐃᒪᓐᓇ 
ᐅᖃᓚᐅᕐᒪᑦ, ᒫᑦᓯᒥ 5 ᑕᐃᒪᓐᓇ ᐱᑖᕈᑕᐅᖃᑦᑕᓚᐅᖅᑐᑦ ᑖᒃᑯᐊ ᖃᖓᑕᔫᖅᑎᓄᑦ ᑳᓐᑐᕌᖃᕐᓂᖏᓐᓂᑦ. 
ᑐᑭᓯᒋᐊᖅᑎ ᑭᓲᓚᐅᕐᒪᖔᑕ ᑐᓴᖅᑎᑦᑎᓚᐅᖏᒻᒪᑦ ᖃᖓᑕᔫᖅᑎᓄᑦ ᖃᓄᐃᓘᕈᑕᐅᖃᑦᑕᖅᑐᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᖃᒃᑲᓐᓂᕈᒪᓪᓗᖓ ᑐᕿᓯᒃᓯᐊᖁᓪᓗᒍ 
ᑖᒃᑯᐊ ᖃᓄᐃᓘᕈᑎᒋᖃᑦᑕᖅᑕᖏᑦ ᖃᖓᑕᔫᖅᑏᑦ. ᐃᖅᑲᓇᐃᔭᖅᑎᑖᕐᓂᖅᓴᐅᖃᑦᑕᓕᖅᑐᑎᓪᓗ ᐃᓄᓐᓂᑦ ᐱᒻᒪᑕ 
ᑳᓐᑐᕌᖅᑎᑕᐅᓂᖏᑦ ᐱᔾᔪᑎᒋᓪᓗᒋᑦ, ᑖᒃᑯᐊ ᓴᓂᐊᒍᑦ ᑳᓐᑐᕌᕈᑏᑦ ᑖᒃᑯᐊ ᑎᑎᖅᑲᓂᑦ ᑎᑎᕋᓚᐅᕋᒃᑭᑦ ᑕᐃᒪ. 
ᑕᐃᒪᓐᓇ ᑐᑭᓯᓇᑦᓯᐊᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇᖃᐃ ᑐᑭᓯᓇᕈᑕᐅᔪᖅ ᒫᑦᓯ 5-ᒥᖃᐃ ᑕᒻᒪᖅᑐᒥᓂᐅᒻᒪᑦ 
ᐅᖃᒪᐅᕐᒪᑦ ᑕᒪᒃᑯᐊ ᖃᐊᑕᔫᖅᑏᑦ ᐱᑖᖅᑎᑦᑎᖃᑦᑕᕐᓂᖏᓐᓄᑦ ᑖᓐᓇ ᐅᖃᐅᓯᒋᒍᒪᖏᑉᐸᒍ ᑕᐃᒪᓐᓇᐃᑉᐳᖅ.  
 
ᐅᖃᖅᑏ, ᑖᒃᑯᐊ ᑳᓐᑐᕌᒃᑎᒃᓯᒍᑕᐅᔪᑦ ᑎᑎᖅᑲᐃᑦ ᓴᖅᑭᑎᑕᐅᓚᐅᖅᑐᑦ ᓄᓇᓕᓐᓂ ᒐᕙᒪᓕᕆᔨᒃᑯᑦ 
ᐱᕆᔨᑦᑎᕋᖅᑎᑯᓪᓗ ᒫᑦᓯ 12-ᖑᑎᓪᓗᒍ, ᖃᓄᖅ ᐱᑖᖅᑎᑦᑎᖃᑦᑕᕋᔭᕐᓂᖏᑦ  

ᖃᖓᑕᔫᖅᑏᑦ ᑳᓐᑐᕌᒃᑎᑕᐅᓂᖏᑦ ᐱᔾᔪᑎᒋᓪᓗᒋᑦ ᐊᒻᒪᓗᑦᑕᐅᖅ ᐃᓚᖏᑦ ᖃᖓᑕᔫᖅᑎᐅᔪᑦ ᑕᐃᒪᓐᓇ 
ᖃᓄᐃᓘᕈᑎᒋᓂᐊᖅᑕᒥᓂᒃ ᐱᔨᑦᓯᖃᑦᑕᕈᓐᓇᕋᔭᕐᒪᖔᑕ ᐱᑕᖃᕐᓂᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᒃᑲᓂᕐᓗᖓ. ᐅᖃᕋᒪ ᑖᒃᑯᓂᖓ 
ᐊᑐᖅᑕᐅᕙᑦᑐᓂᑦ ᐅᖃᐅᓯᕆᓇᓱᖅᑲᐅᔭᕋᓕ ᑖᒃᑯᐊ ᓯᓚᑖᒎᖓᔪᑦ ᑳᓐᑐᕌᖑᔪᑦ ᓄᓇᕗᒻᒥ ᑖᒃᑯᐊ ᐱᕗᑦ 
ᐊᑐᖅᐸᑦᑕᕗᑦ Canadian North-ᑯᓐᓂ ᐃᑲᔪᕈᑕᐅᕙᒻᒪᑕ ᐃᖅᑲᓇᐃᔭᖅᑎᑎᒃᑲᓂᖅᑐᑎᓪᓗ ᓄᓇᓕᓐᓂ ᑕᒪᓐᓇ 
ᐃᑲᔫᑕᐅᒃᑲᓂᕐᒥᔪᖅ.  
 
ᑳᓐᑐᕌᒃᑖᕋᓱᐊᖅᑐᓄᓪᓕ ᓇᓗᓇᐃᖅᓯᒪᑦᑎᐊᓚᐅᖅᑕᕋ ᑎᑎᖅᑲᐅᔪᒥᑦ ᖃᓄᖅ ᒥᒃᓴᐅᓴᒪᐅᕐᒪᖔᑕ ᑖᒃᑯᓇᖓᑦ 
ᓄᓇᓕᓐᓂ ᒐᕙᒪᒃᑯᓐᓂᑦ ᓇᓗᓇᐃᖅᓯᒪᑦᑎᐊᖅᑐᓂᓗ.  
 
ᐅᖃᕋᓱᖅᑲᐅᒐᓗᐊᖅᑐᖓ ᒪᓕᒐᓕᐅᖅᑎᒧᑦ ᑐᑭᓯᓂᕐᒃᓗᓂᕐᖓᑦ ᐅᖃᖅᑕᕐᓂᑦ ᐋᓐᓂᐊᖅᑐᓕᕆᓂᐅᑉ ᓯᓚᑖᒍᑦ 
ᐃᑲᔪᖅᑕᐅᑲᓐᓂᖃᑦᑕᖅᑐᑦ ᒐᕙᒪᒃᑯᑦ ᐃᓱᒪᓕᐅᕋᐃᒻᒪᑕ ᑳᓐᑐᕌᖑᔪᒥᑦ ᓲᕐᓗ ᑕᐃᒪᐃᑦᑐᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃᒪ ᐅᖃᖅᑏ. ᑐᑭᓯᓂᕐᓗᖃᐅᖏᑦᑐᖓ ᑖᒃᑯᐊᒎᖅ ᐱᑖᖅᑎᑦᑎᒍᑎᐅᔪᑦ ᑖᒃᑯᓄᖓ 
ᖃᖓᑕᓲᖃᖅᑐᓄᑦ ᑕᒻᒪᖔᕋᑖᖅᑐᖅ. 
 
ᐅᖃᖅᑏ, ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᑲ ᖃᓄᖅ ᐊᑭᓖᑎᑕᐅᒋᐊᖃᕋᔭᕐᒪᖔᑕ ᑳᓐᑐᕌᖅᑕᐅᓯᒪᔪᓄᑦ ᑕᐃᒃᑯᐊ 
ᑕᒪᒃᑯᓄᖓ ᐱᑖᖅᑎᑦᑎᒍᑎᓄᑦ. ᐆᑦᑑᑎᒋᓗᒍ, ᐊᑭᓖᒋᐊᖃᕋᔭᕐᐹ ᑕᐃᒃᑯᐊ ᐃᓕᓐᓂᐊᖅᑎᑕᐅᔪᑦ ᐋᓐᓂᐊᓯᐅᖅᑎᓄᑦ 
ᑕᕝᕙᓐᖓ ᑳᓐᑐᕌᖑᔪᒥᑦ ᐊᕙᒃᑯᑕᐅᔫᒐᓗᐊᒧᑦ ᐊᑐᖅᑕᐅᖏᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕋᑖᑦᑎᐊᖅᑐᖓ ᐊᐱᖅᓲᑎᖓᓂᑦ 
ᐊᐃᑉᐸᖓᓂᑦ ᐱᑕᖃᒃᑲᓂᕐᖓᑦ ᓄᓇᓕᓐᓄᑦ ᐃᑲᔪᕈᑕᐅᔪᓂᑦ ᒐᕙᒪᒃᑯᓐᓂᑦ ᐃᓱᒪᓕᐊᕆᔭᐅᓯᒪᔪᓂᑦ 
ᐊᑭᓖᑎᑦᑎᑲᓐᓂᖃᑦᑕᖏᑦᑐᑦ.  
 
ᒐᕙᒪᒃᑯᓐᓂ ᐃᓱᒪᓕᐅᕈᑕᐅᔪᓂᑦ ᐊᓯᖏᑦᑕᐅᖅ ᐃᑲᔪᕈᑕᐅᔪᑦ ᓴᖅᑭᑲᓐᓂᖃᑦᑕᕐᒥᔪᑦ ᓄᓇᓕᓐᓂ, ᐃᓕᓐᓂᐊᖅᑐᑦ 
ᑮᓇᐅᔭᖅᑖᖅᑎᑕᐅᓪᓗᑎᑦ ᐱᕗᓪᓗ ᑕᐃᒃᑯᐊ ᖃᖓᑕᓲᓄᑦ ᐃᑲᔪᕈᑕᐅᕙᑦᑐᑦ ᑕᒪᒃᑯᐊ ᓯᓚᑖᓃᑦᑐᑦ. 
 

 



ᐅᓪᓗᑐᐃᓐᓇᖅ, ᒪᐃ 23, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

4087

ᑭᐅᕙᓪᓚᐃᖅᑲᐅᔭᕋᓗᐊᕋ ᐊᐱᖅᑯᑎᖓ, ᑎᑎᖅᑲᕆᔭᓐᓂᓪᓗ ᓇᓗᓇᐃᖅᓯᒪᑦᑎᐊᖅᑐᓂᒃ ᑭᓱᑦ 
ᐃᑉᐱᒋᔭᐅᓗᐊᖑᐊᓚᐅᕐᒪᖔᑕ ᑕᕝᕙᓂ ᑳᑦᑐᓛᒃᑖᕋᓱᒃᑐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᖃᒪᓂᖅᑐᐊᕐᒧᑦ, 
ᒪᓕᒐᓕᐅᖅᑎ ᓯᒪᐃᓚᒃ. 
 
ᐊᐱᖅᑯᑦ 534 - 2(4): ᐊᑭᑐᔫᑎᑦ ᓴᓇᔭᐅᔪᒃᓴᐃᑦ ᖃᒪᓂᖅᑐᐊᕐᒥ ᐅᐱᕐᖔᒥ ᐊᐅᔭᒥᓗ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐅᓪᓛᒃᑯᑦ, ᖃᒪᓂᑦᑐᐊᕐᒥᐅᓪᓗ ᐅᓪᓛᒃᑯᑦ. ᓄᓇᓕᓐᓂ ᒐᕙᒪᓕᕆᔨᐅᔪᖅ ᒥᓂᔅᑕ 
ᐊᐱᕆᔪᑉᓗᒍ. ᓱᓇᓂᒃ ᒫᓐᓇ ᐋᖅᑮᓯᒪᒻᒪᖔᑕ ᐃᓛᒃ ᐸᕐᓇᒃᓯᒪᒻᒪᖔᑕ ᐅᐱᓐᖔᖑᓂᐊᖅᑐᒧᑦ, ᐊᐅᔭᐅᓂᐊᖅᑐᒧᓪᓗ 
ᐊᑭᑐᔫᑎᓄᑦ ᓱᓇᓄᑦ ᐃᓛᒃ ᑮᓇᐅᔭᓄᑦ ᐊᑭᑐᔫᑎᓄᑦ ᓱᓇᓂᒃ ᐱᓕᕆᐊᖃᕐᓂᐊᕐᒪᖔᑕ ᐅᐱᓐᖔᖑᓂᐊᖅᑐᖅ 
ᐊᐅᔭᐅᓂᐊᖅᑐᕐᓗ ᖃᒪᓂᖅᑐᐊᕐᒥ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᐃᒃᑯᐊ ᐊᑭᑐᔫᑎᑦ ᑮᓇᐅᔭᑦ 
ᐸᕐᓇᒃᑕᐅᖃᑦᑕᕐᒪᑕ ᐊᕐᕌᒎᓄᑦ ᑕᓪᓕᒪᓄᑦ ᐅᑭᐅᓄᑦ ᐊᑐᕐᓂᐊᖅᑐᓄᑦ. ᑕᐃᒃᑯᐊ ᐱᐊᓂᓚᐅᖅᓯᒪᔪᑦ ᑕᐃᒪ 
ᐸᕐᓇᒃᑕᐅᓯᒪᔪᑦ ᐊᒻᒪ ᑕᕝᕗᖓ ᑕᒪᐃᓐᓄᑦ ᑐᓴᖅᑎᑕᐅᓚᐅᖅᖢᑎᒃ ᑖᒃᑯᓄᖓ ᑲᑎᒪᔨᓗᒃᑖᓄᑦ. ᑕᐃᒃᑯᐊ 
ᐊᑐᕆᐊᓖᑦ ᐊᑐᖅᑕᐅᓪᓗᑎᒃ. ᐊᒻᒪ ᐊᐅᔭᕐᒧᑦ ᖃᒪᓂᖅᑐᐊᕐᒧᑦ ᐸᕐᓇᒃᑕᐅᓯᒪᔪᑦ, ᐸᕐᓇᐅᑎᑦ ᐊᑭᑐᔫᑎᓄᑦ 
ᑕᑯᔪᒪᑉᐸᒋᑦ ᑐᓂᔪᓐᓇᑎᐊᖅᑕᕋ ᑕᐃᓐᓇ ᑲᑎᒪᔨᐅᖃᑎᒐ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᓯᒪᐃᓚᒃ: ᒪ’ᓇ, ᐅᖃᖅᑏ. ᐊᒻᒪ ᒪ’ᓇ, ᒥᓂᔅᑕ. ᐄ, ᑕᐃᒃᑯᐊ ᑕᑯᔪᒪᑦᓯᐊᕐᓂᐊᖅᑕᕗᑦ ᖃᓄᐃᓕᐅᖅᓯᒪᒻᒪᖔᑕ 
ᐅᐱᓐᖔᖅ ᐊᐅᔭᖅ ᐊᑐᖅᑕᐅᓂᐊᖅᑐᑦ ᖃᒪᓂᑦᑐᐊᕐᒥ.  
 
ᐅᖃᕈᓐᓇᖅᐳᖃᐃ ᑕᐃᑲᓂ ᐃᓚᐅᖃᑕᐅᔪᖃᒻᒪᖔᑦ $2 ᒥᓕᐊᓐᓂᒃ ᐋᖅᑭᒃᓯᒪᔪᒥᒃ ᑕᐃᓐᓇ ᓄᑖᖅ ᐃᒥᖅᑕᖅᕕᔅᓴᒧᑦ 
ᓴᓇᔭᐅᔭᕆᐊᖃᑦᑐᒧᑦ. ᖃᒪᓂᑦᑐᐊᖅ ᐊᖏᓗᐊᓕᖅᑎᓪᓗᒍ ᐃᓄᒋᐊᓗᐊᓕᖅᑎᓪᓗᒍ ᑕᐃᓐᓇ ᐃᒥᖅᑕᖅᕕᒃ 
ᐊᖑᒻᒪᑎᓐᖏᑦᑐᑐᖃᐅᓕᕐᒪᑦ ᖃᒪᓂᑦᑐᐊᕐᒥ. ᐅᔭᕋᑦᑕᕆᐊᓪᓗ ᐱᒋᐊᓕᖅᖢᑎᒃ ᑕᒪᓐᓇ ᑐᐊᕕᓐᓇᖅᓯᕙᓪᓕᐊᓕᕐᒪᑦ 
ᐋᖅᑭᒃᓯᒪᑐᖃᓚᐅᖅᑐᖅ $2 ᒥᓕᐊᓐ ᐅᖃᐅᓯᐅᑦᑕᓚᐅᖅᑐᖅ ᑕᐃᒪᐅᑐᐃᓐᓇᕐᒪᖔᑦ ᐅᖃᕈᓐᓇᖅᐳᖃᐃ ᒫᓐᓇ. ᒪ’ᓇ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᓐᓇ ᐊᐱᖅᑯᑎᒋᔭᖓ ᑲᑎᒪᔨᐅᖃᑎᒪ 
ᖃᐅᔨᒋᐊᕈᓐᓇᓂᐊᖅᐸᕋ ᑕᐃᓐᓇ $2 ᒥᓕᐊᓐ ᑕᐃᑲᓃᒻᒪᖔᑦ ᓱᓕ ᒪᓐᓇ ᐅᖃᕈᓐᓇᓪᓗᐊᕕᖏᓐᓇᒪ. ᑕᐃᒃᑯᐊ 
ᑭᓯᐊᓂ ᐸᕐᓇᒃᓯᒪᔪᑦ ᑕᑯᓚᐅᕐᒥᓗᕆᓐ. ᐊᒥᓲᒻᒪᑕᐃᒃᑯᐊ ᐊᒻᒪ ᑎᓕᓂᐊᖅᐸᒃᑲ ᑕᐃᒃᑯᐊ ᒫᓐᓇ ᑐᓵᔪᑦ ᓴᓇᔨᒃᑲ. 
ᑖᓐᓇ $2 ᒥᓕᐊᓐ ᑕᐃᑲᓃᒻᒪᖔᑦ ᓱᓕ ᑕᐃᑯᖓᓗ ᐅᑎᖅᕕᒋᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᓯᒪᐃᓚᒃ. 

ᓯᒪᐃᓚᒃ: ᒪ’ᓇ, ᐅᖃᖅᑏ. ᐃᒻᒪᖄ ᐃᑲᔪᕕᓪᓚᒍᓐᓇᖅᑕᕋ, ᑐᓴᖅᑎᑕᐅᓕᓚᐅᕐᒥᒐᑦᑕ ᒪᐃᔭᒋᔭᑉᐳᑦ 
ᑐᓴᖅᑎᑕᐅᓕᓚᐅᕐᒥᒻᒪᑦ ᑕᐃᓐᓇ $2 ᒥᓕᐊᓐ ᐋᖅᑭᓯᒪᓚᐅᖅᑐᕉᖅ ᐅᐱᓐᖔᖑᓂᐊᖅᑐᒧᑦ ᐊᐅᔭᐅᓂᐊᖅᑐᒧᑦ ᒫᓐᓇ 
ᐊᑐᖅᑕᐅᓂᐊᖏᓕᕐᒥᒪᓐᖒᖅ ᖃᒪᓂᑦᑐᐊᕐᒧᑦ.  
 
ᐃᒻᒪᖃ ᖃᐅᔨᒋᐊᒻᒫᕈᓐᓇᕋᔭᖅᐸ ᑕᒪᓐᓇ ᓇᓚᐅᓪᓗᐊᕕᒻᒪᖔᑦ ᓇᒧᓪᓗ ᑕᐃᒃᑯᐊ $2 ᒥᓕᐊᓐ ᖃᒪᓂᑦᑐᐊᕐᒥ 
ᐊᑐᒐᐅᓂᐊᓚᐅᖅᑐᖅ ᓇᒧᑦ ᓄᑦᑎᖅᑕᐅᒻᒪᖔᑕ ᐊᒻᒪᓗ ᑕᐃᓐᓇ ᑕᒪᓐᓇ ᑐᐊᕕᓐᓇᓕᖅᑎᓪᓗᒍᐃᓛᒃ ᑕᐃᓐᓇ  
ᐋᖅᑭᒃᓯᒪᓕᓚᐅᖅᑐᖅ $2 ᒥᓕᐊᓐ ᖃᒪᓂᖅᑐᐊᕐᒧᑦ ᐊᑐᖅᑐᓴᐅᓪᓗᓂ ᐅᐱᓐᖔᖅ ᐊᐅᔭᖅ. ᑕᐃᒃᑯᖓ 
ᐃᓕᒃᑲᓐᓂᕈᓐᓇᕋᔭᕐᒪᖔᒍ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᓯᒪᐃᓚᒃ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓗᐊᕐᒪᕆᐊᓗᒃ ᖃᐅᔨᒋᐊᕈᓐᓇᓂᐊᖅᐸᕋ ᑕᒪᓐᓇ 
ᐊᒻᒪ ᓇᒧᐊᖅᑕᐅᓇᔭᕐᒪᖔᑕ ᑐᓴᕈᒪᓂᐊᕐᒥᒐᒪ. ᐸᕐᓇᒃᓯᒪᓚᐅᖅᑐᑦ ᑕᐃᒃᑯᐊ ᕿᒥᕐᕈᓂᐊᖅᐸᒃᑲ ᐊᒻᒪ 
ᐅᑎᖅᕕᒋᒃᑲᓂᕐᓗᒍ ᑖᓐᓇ ᖃᒪᓂᑦᑐᐊᕐᒥ ᑲᑎᒪᔨᐅᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑲᖏᕐᖠᓂᐅᑉ ᐅᐊᓐᓇᖓᓄᑦ, ᒪᓕᒐᓕᐅᖅᑎ 
ᑰᓕ. 
 
ᐊᐱᖅᑯᑦ 535 - 2(4): ᓄᓇᕗᑦ ᒐᕙᒪᒃᑯᑦ ᐊᑐᐊᒐᖓᑦ ᓯᕘᖅᑐᖃᑦᑕᓂᕐᒥ ᖁᓕᕇᓂᑦ ᐃᒡᓗᓂᑦ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᓂᐊᖅᑕᕋ ᐃᓪᓗᓕᕆᔨᖅᔪᐊᒃᑯᑦ ᒥᓂᔅᑕᒧᑦ ᑲᒪᔨᐅᔪᖅ ᐱᔾᔪᑎᖃᖅᑐᑦ 
ᑕᒪᒃᑯᐊ ᒐᕙᒪᒃᑯᓐᓂᑦ ᐊᑐᖅᑐᐊᖅᑕᐅᔪᑦ apartments-ᖑᔪᑦ ᓱᐴᖅᑐᕐᕕᐅᖃᑦᑕᖅᑐᑎᑦ.  
 
ᑖᓐᓇ ᐃᓱᒫᓗᒋᔭᐅᓪᓚᕆᓕᕐᒪᑦ ᐊᒥᓱᓄᑦ, ᐊᐱᕆᔪᒪᔪᖓ, ᐅᖃᖅᑏ, ᑖᒃᑯᐊ apartment-ᒥᑦᑐᑦ ᒐᕙᒪᒃᑯᑦ 
ᐊᑐᖅᑐᐊᖅᑕᖏᓐᓂ. ᑕᐃᒃᑯᐊ ᓱᐴᖅᑐᓲᖑᓐᖏᑦᑐᑦ ᐃᓱᐃᓪᓕᐅᑐᒻᒪᕆᐅᖃᑦᑕᓕᕐᒪᑕ ᑕᒪᓐᓇ ᑕᐃᒃᑯᓇᖓᑦ 
ᒐᕙᒪᒃᑯᑦ apartment-ᖓᓃᑦᑐᑦ.  
 
ᑖᓐᓇ ᒥᓂᔅᑕ ᐊᐱᕆᔪᒪᔭᕋᓗᐊᕋ ᑕᒪᓐᓇ policy-ᒥᑦ ᐋᖅᑭᒃᓯᓯᒪᒻᒪᖔᒃᓯ ᓱᐴᖅᑐᕆᐊᖃᖏᓂᕐᒥᑦ ᐊᑐᖅᑐᐊᕌᖓᒃᓯ. 
ᓲᕐᓗ ᓱᐴᖅᑐᕐᕕᐅᓐᖏᑦᑐᒦᓚᖃᑦᑕᕈᓐᓇᕐᒪᖔᑕ ᑖᓐᓇ ᐊᐱᕆᔪᒪᔭᕋᓗᐊᕋ. ᑕᒪᑐᒪᖃᐃ ᒥᒃᓵᓄᑦ 
ᐊᑐᐊᒐᖃᑦᑎᐊᖅᐱᓯ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᐊ ᐊᑐᖅᑐᐊᖅᕕᒋᖃᑦᑕᖅᑕᕗᑦ ᖃᓄᖅ policy-
ᖃᓪᓚᑦᑖᕐᒪᖔᑕ ᓱᐴᖅᑐᖃᑦᑕᕐᓂᐅᑉ ᒥᒃᓵᓄᑦ ᑕᐃᒃᑯᐊ ᐃᒻᒪᖃ ᐊᑐᖅᑐᐊᕐᕕᐅᔪᑦ ᓇᒻᒥᓂᖃᖅᑐᐃᑦ policy-
ᖃᓂᖅᐸᑕ ᓲᐴᖅᑐᖅᑕᐃᓕᑎᑦᑎᓂᕐᒥᑦ ᑕᐃᒃᑯᐊ ᑲᒪᓂᖅᓴᐅᔭᕆᐊᖃᕋᓱᒋᔭᒃᑲ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 

ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᒃᑲᓐᓂᕈᒪᔭᕋ ᑕᐃᓐᓇ ᐊᑯᓂᐅᓗᐊᖏᑦᑐᖅ ᑕᐃᓐᓇ ᓄᓇᕗᑦ 
ᒐᕙᒪᖓᑕ ᓲᐴᖅᑐᕐᓂᐅᑉ ᒥᒃᓵᓄᑦ Tobacco Control Act ᑖᓐᓇ ᒪᓕᒐᓐᖑᖅᑎᑕᐅᓚᐅᖅᑎᓪᓗᒍ. ᑭᓯᐊᓂ 
ᐅᑯᓄᖓᐃᓐᓇ ᑐᕌᖓᒻᒪᑦ ᓴᓇᕝᕖᓇᕐᓄᑦ apartments-ᓄᑦ ᐱᔪᓐᓇᕐᓂᖃᖏᒻᒪᑦ ᐊᒻᒪᓗ ᓂᐅᕕᐊᒃᓴᐅᖃᑦᑕᖅᑐᓄᑦ 
ᓲᕐᓗ ᑕᐃᒃᑯᓄᖓᐃᓐᓇᖅ ᑭᓇᒃᑯᓐᓄᑦ ᓂᐅᕕᕆᖃᕐᒪᖔᑖᖅᓯᔪᓄᑦ ᑐᕌᖓᓪᓗᓂ. ᑕᒪᓐᓇ ᓱᐴᖅᑐᕆᐊᖃᖏᓐᓂᖅ 
apartments-ᓂ ᑕᐃᒪᓐᓇᐃᓕᖓᖏᒻᒪᑦ. 
 
ᑕᐃᒃᑯᐊ private companies-ᖑᔪᑦ ᐊᑐᖅᑐᐊᕐᕕᒋᔭᒃᓯᓐᓄᑦ ᑕᐃᒃᑯᓄᖓ ᐊᑐᓕᖅᑎᑕᐅᔪᓐᓇᕐᒪᖔᑦ ᑖᓐᓇ 
ᐃᓱᒪᖅᓴᖅᓯᐅᕈᑕᐅᖁᓪᓗᒍ ᒥᓂᔅᑕ ᐊᐱᕆᔪᒪᔭᕋᓗᐊᕋ. ᑖᓐᓇ ᐱᔾᔪᑎᒋᓪᓗᒍ ᐅᖃᖃᑎᖃᖅᓯᒪᒻᒪᖔᖅᐱᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓂᑦ ᑕᐃᓐᓇ ᑕᐃᒪᐃᑦᑐᓂᑦ ᐱᓕᕆᖃᑕᐅᖅᑰᕐᒪᑦ. ᑕᒪᓐᓇᖃᐃ 
ᑕᑯᒋᐊᒃᑲᓐᓂᕈᓐᓇᕋᔭᖅᑭᐅᒃ apartments-ᒥ ᓱᐴᖅᑐᖃᖅᑕᑎᓪᓗᒋᑦ ᓄᑕᖅᑲᑦ ᐊᒻᒪ ᓯᖓᐃᔪᖁᑎᖃᖅᑐᑦ 
ᐊᒃᓱᐊᓗᒃ ᐃᓱᒫᓗᖃᑦᑕᓕᕐᒪᑕ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓄᓇᕗᒻᒥ ᐃᓪᓗᓕᕆᔨᖅᔪᐊᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 
 
ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑎᑕᕋ ᑖᓐᓇ ᒪᓕᒐᓕᐅᖅᑎ. (ᑐᓵᔨᑎᒍᑦ) ᐅᖃᖅᑏ, 
(ᑐᓵᔨᑎᒎᕈᓐᓃᖅᑐᖅ) ᐊᓈᓇᐃᓚᐅᕋᒪ ᑐᐹᑭᒥᑦ ᐃᓅᔪᓐᓇᐃᓚᐅᖅᓯᒪᒻᒪᑦ, ᐃᓅᔪᓐᓃᕋᑖᓚᐅᕐᒪᑦ 
ᐃᓂᖅᑎᖃᑦᑕᓚᐅᖅᑕᕋᓗᐊᕋ ᓱᐴᖅᑐᖃᑦᑕᖁᖏᑦᑐᒍ ᑕᒪᓐᓇ ᐃᓱᒫᓘᑎᒋᒐᑦᑎᒍᑦ ᓯᒡᓕᐊᑦ ᑐᖁᔾᔪᑕᐅᓲᖑᒻᒪᑦ 
ᑕᐃᓐᓇ ᒥᓂᔅᑕ ᐋᓐᓂᐊᓇᖏᑦᑐᓕᕆᔨᒃᑯᑦ ᐅᖃᓪᓚᖃᑎᒋᔪᓐᓇᖅᑕᕋ ᖃᓄᖅ ᑕᒪᓐᓇ ᐋᖅᑭᒍᓐᓇᕋᔭᕐᒪᖔᑦᑎᒍᑦ 
ᐊᑐᖅᑐᐊᕐᕕᐅᖃᑦᑕᖅᑐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᑦ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᖁᔭᓐᓇᒦᖅᑐᒍ ᒥᓂᔅᑕ ᑐᕿᓯᐊᑦᑎᐊᕐᒪᑦ ᑕᒪᑐᒪ ᒥᒃᓵᓄᑦ.  
 
ᐅᓇ ᐱᔾᔪᑎᒋᔭᕋ ᑕᒫᓂ ᐃᓄᐃᑦ ᓄᓇᖓᓂ ᓱᐴᖅᑐᕐᓂᒎᖅ ᖁᑦᑎᓂᖅᐹᓪᓚᕆᐅᒻᒪᑦ ᑲᓇᑕᓕᒫᒥᑦ ᑕᐃᒃᑯᐊ 
ᐊᕕᑦᑐᖅᓯᒪᔪᑦ ᖃᐅᔨᓴᖅᑕᐅᖃᑦᑕᑎᓪᓗᒋᑦ. ᑕᒪᓐᓇ ᐱᔾᔪᑎᒋᓪᓗᒍ ᐃᒫᒃ ᐱᓕᕆᑲᓐᓂᕆᐊᖃᖅᑰᕐᒪᑦ ᒐᕙᒪᒃᑯᑦ 
ᓱᐴᖅᑐᕐᓂᖅ apartments-ᓂ ᐃᓱᒪᖅᓲᑕᐅᓪᓚᕆᑦᑎᓪᓗᒍ, ᓴᓇᕝᕕᓐᓂᓕ ᐱᐅᒧᐊᓘᒐᓗᐊᖅ ᒪᓕᒐᖅ 
ᓄᖅᑲᖓᑎᑦᑎᓂᖅᓴᐅᒻᒪᑦ, ᑭᓯᐊᓂ ᐱᓕᕆᖏᓗᐊᒐᓚᒃᑲᑦᑕ ᐊᖏᕐᕋᓂᑦ information ᒐᕙᒪᒃᑯᑦ ᐃᓪᓘᑉ ᐃᓗᐊᓂ 
ᖃᓄᐃᒍᓐᓇᕐᒪᖔᑦ ᐅᓗᕆᐊᓇᕐᓂᖏᓪᓗ ᑕᒪᒃᑯᐊ.  
 
ᑕᐃᒃᑯᐊ ᐃᓪᓗᕐᔪᐊᑦ ᓄᑕᐅᓐᖏᓗᐊᓕᖅᑎᓪᓗᒋᑦ ᓱᐴᖅᑐᖅᑐᑦ neighbours-ᖏᓐᓂ ᑕᒪᒃᑯᐊ electrical-
ᖏᑎᒍᓪᓗᓂᒍᖅ ᐃᓯᖃᑦᑕᓕᕐᒪᑕ. ᑖᓐᓇ ᐱᔾᔪᑎᒋᓪᓗᒍ ᒥᓂᔅᑕᖃᐃ plan-ᒥ ᐃᓱᒪᖅᓴᖅᓯᐅᕈᑎᒃᓴᒥᑦ 
ᐋᖅᑮᒍᓐᓇᕋᔭᖅᐸ ᐊᒻᒪᓗ ᑕᕝᕗᖓ ᓴᖅᑭᒐᔭᕐᒪᖔᒍ ᐊᐱᕆᔪᒪᔭᕋ? ᐃᒫ, ᐊᐱᕆᔫᓪᓗᐊᖅᑰᕋᑦᑎᒍᑦ apartment 
ᐃᓚᖏᑦ ᓇᑏᑦ ᓱᐴᖅᑐᕐᕕᑕᐃᓕᑕᖃᖅᐸᑕᓘᓐᓃᑦ ᐊᑐᖅᑐᐊᕐᕕᒋᓂᐊᕈᒃᓯᐅᒃ ᐱᐅᔪᒻᒪᕆᐅᒐᔭᕋᓗᐊᕐᒪᑦ. ᓲᕐᓗ 
Hotels ᑕᐃᒪᐃᖃᑦᑕᓚᐅᖅᓯᒪᒻᒪᑕ, Non Smoking floors-ᖃᑦᑐᑎᒃ ᐃᓚᖏᑦ. ᑖᓐᓇ ᒥᓂᔅᑕᖃᐃ plan-ᒥᒃ 
ᑕᕝᕗᖓ table-ᓯᔫᓪᓗᐊᕋᔭᖅᐳᖅ ᖃᖓᑐᐃᓐᓇᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓄᓇᕗᒻᒥ ᐃᓪᓗᓕᕆᔨᖅᔪᐊᑯᓐᓂᑦ ᐱᓕᕆᐊᓕᒃ, ᒥᓂᔅᑕ ᓇᑦᑎᖅ. 

ᐊᖓᔪᖅᑳᖅ ᐸᑎᖅ ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. Table-ᓯᔫᓪᓗᐊᕋᔭᕐᒪᖔᕐᒪ ᖃᐅᔨᒪᓪᓗᐊᑕᖏᑦᑐᖓ ᑭᓯᐊᓂ 
ᑕᐃᒃᑯᐊ ᐃᒻᒪᖄ ᐊᑐᖅᑐᐊᖅᕕᒋᓯᒪᔭᕗᑦ ᐃᓱᓕᓕᖅᐸᑕ ᓄᑖᓐᖑᖅᑎᕆᐊᖃᓕᕈᑦᑎᒍᑦ ᐊᑐᖅᑐᐊᕐᓂᕆᓇᔭᖅᑕᕗᑦ 
ᑖᒃᑯᓂᖓ ᐃᓪᓗᖁᑎᓂᒃ ᐃᒻᒪᖄ ᑕᒪᑦᓱᒥᖓ ᓴᖅᑭᑎᑦᑎᒍᓐᓇᕋᔭᖅᑐᒍᑦ. ᑕᐃᓐᓇ President-ᕗᑦ 
ᐅᖃᓪᓚᖃᑎᒋᔪᓐᓇᓂᐊᖅᑕᕋ ᑕᒪᑦᓱᒪ ᒥᒃᓵᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐊᑯᓪᓕᕐᒧᑦ, ᒪᓕᒐᓕᐅᖅᑎ ᒪᑉᓴᓛᒃ. 
 
ᐊᐱᖅᑯᑦ 536 - 2(4): ᓂᖃᐃᓱᖅᑐᓕᕆᔨᒃᓴᖅ ᓇᐅᔮᓂ (ᒪᑉᓴᓚᒃ) 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᓕᒐᓕᐅᖅᑎᐅᖃᑎᒃᑲᐃᒃᑯᐊ ᑕᒫᓂ ᐱᖓᓱᒻᒪᕆᐊᓗᐃᑦ ᐱᑕᖃᖏᒻᒪᑕ. 
ᒪᓕᒐᐅᖅᑎᐅᖃᑎᒃᑲᓗ ᐊᕙᓂᐊᓘᔮᕆᓪᓗᑎᒃ. ᐊᐱᖅᑯᑎᒋᓂᐊᖅᑕᕋ ᑖᓐᓇ ᑐᕌᖅᑎᓂᐊᖅᑕᕋ Income Support 
ᐱᓕᕆᔨᒧᑦ, ᒥᓂᔅᑑᔪᒧᑦ.  
 
ᐅᖃᖅᑎᑦᑎᔩ, ᓇᐅᔮᓂ ᓂᖃᐃᑐᖅᑎᓕᕆᔨᕗᑦ ᐱᑕᖃᖏᓕᕐᒪᑦ ᐊᑯᓂᒐᓚᒃ ᑕᐃᓐᓇᑭᐊᖅ ᓇᓃᓕᖅᐸ ᖃᑯᒍ 
ᓴᖅᑮᓂᐊᕐᒪᖔᓐ ᓂᖃᐃᑐᖅᑎᓕᕆᔨᒃᓴᒥᒃ ᖃᐅᔨᒪᕗᖃᐃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᒪᑉᓴᓛᒃ. ᐃᑲᔫᓯᐊᖅᑐᓕᕆᓂᕐᒥᒃ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓴᒃᔨᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᕆᓚᐅᕐᒥᔭᕗᑦ ᑲᑎᒪᑎᓪᓗᑕ ᓄᓇᓕᓐᓂ 
ᑲᑐᔾᔨᖃᑎᒌᑦ ᑲᑎᒪᑎᓪᓗᒋᑦ. ᐊᒥᓱᑦ ᑳᓐᑐᕌᒃᒥᒃ ᐃᖅᑲᓇᐃᔭᖅᑎᑕᐅᖃᑦᑕᕐᖓᑕ ᕼᐋᒻᓚᒃᑯᓐᓂᑦ. 
 
ᐃᒪᐃᓕᒐᓱᒃᓯᒪᒐᑦᑕ ᓂᖃᐃᓱᖅᑎᖃᕐᓗᑎᒃ ᑕᐃᑯᓐᖓᖅᑐᖃᑉᐸᑦᑐᓂᒃ ᓂᖃᐃᓱᓐᓇᐅᓕᕋᐃᒻᒪᑦ. 
ᐃᖅᑲᓇᐃᔭᖅᑎᑖᓪᓚᕆᓐᓂᒧᓪᓕ ᓱᓕ ᐃᖅᑲᓇᐃᔭᖅᑎᑖᕋᓱᒃᑲᓗᐊᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᐅᒪᔭᒃᑯᑦ ᓇᐅᔮᑦ ᕼᐋᒻᓚᒃᑯᖓ ᑕᐃᒪᓐᓇᐃᑦᑐᒥᒃ 
ᑎᒍᓯᓯᒪᓚᐅᖏᓚᑦᑖᑎᐊᕐᒪᑦ ᒐᕙᒪᒃᑯᓐᓂᑦ ᑎᒍᒥᐊᖅᑕᐅᖏᓐᓇᕐᒪᑦ ᑕᐃᓐᓇ. ᖃᐅᔨᒪᔪᖓ ᑕᐃᑲᓂ 
ᐃᖅᑲᓇᐃᔭᓚᐅᖅᓯᒪᒐᒪ ᐱᔪᒪᓚᐅᖅᓯᒪᖏᓇᑦᑎᒍ. ᓱᓇᑭᐊᖅ ᐱᐊᓚᐃᑎᑕᐅᕙ ᑖᒃᓱᒪᓐᖓᑦ ᓴᓇᔨᑖᕋᓱᓐᓂᕐᒥᒃ 
ᓂᖃᐃᑐᖅᑎᓕᕆᔨᒥᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓛᒃ. ᐃᑲᔫᓯᐊᖅᑐᓕᕆᓂᕐᒥᒃ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓱᓕᔪᑎᑦ, ᐃᓚᖏᓂᒃᑯᐊ ᓄᓇᓕᑦ 
ᓂᖃᐃᓲᑎᓕᕆᔨᓂᒃ ᐱᔪᓐᓇᐃᓕᐅᖅᑲᖃᑦᑕᕐᒪᑕ. ᐊᒃᓱᕈᓐᓇᑐᖅᔪᐊᒻᒪᕆᐊᓘᒻᒪᑦ ᑕᐃᒪᐃᑦᑐᓂᒃ 
ᐃᖅᑲᓇᐃᔭᖃᑦᑕᖅᖢᓂ  

ᐃᓄᓕᕆᕈᔪᑦᑐᓂᒃ ᐊᒻᒪᓗ ᑮᓇᐅᔭᐃᑦ ᑕᐃᒃᑯᐊ ᐊᑐᐃᓐᓇᕈᖅᑎᑕᐅᔪᑦ ᐊᒥᒐᓗᐊᖃᑦᑕᕐᓂᖏᓐᓄᑦ 
ᒥᑭᒋᔭᓗᐊᕐᓂᖏᓐᓄᑦ ᐱᔾᔪᑎᒋᔭᐅᓪᓗᑎᒃ ᐊᑲᐅᖏᓕᐅᕈᑎᒋᔭᐅᓕᖃᑦᑕᕐᒪᑕ. ᐃᓚᖓ ᑕᒪᓐᓇ ᐱᔾᔪᑎᒋᓪᓗᒍ 
ᐃᓐᓄᐃᒍᓐᓇᐃᓕᐅᖅᑲᓯᒪᔪᒍᑦ ᐃᓄᓕᕆᔨᒥᒃ ᓄᓇᕘᓕᒫᒥ.  
 
ᐃᒪᐃᓕᒍᓐᓇᖅᑐᖓ ᑕᒪᑐᒪᓂ ᐅᓪᓛᖅ ᐱᔭᕇᕈᑦᑐ ᑕᒪᓐᓇ ᐅᖃᐅᓯᕆᓂᐊᖅᑕᕗᑦ ᐊᒻᒪᓗ ᖃᐅᔨᒋᐊᕐᓂᐊᖅᖢᖓ 
ᖃᖓ ᑕᐃᓐᓇ ᐃᓐᓄᒃᑕᐅᓂᐊᕐᒪᖔᓐ.  
 
ᑕᐃᒃᑯᐊ ᑐᓴᐅᒪᔾᔪᑏᑦ ᒪᓕᒃᖢᒋᑦ ᑕᐃᑲᓃᖏᑉᐸᑦ ᓄᓇᑦᓯᓐᓂ ᐃᖅᑲᓇᐃᔭᖏᐸᓪᓗ ᒐᕙᒪᒃᑯᓐᓄᑦ ᑕᐃᒃᑯᐊ 
ᐃᓄᓕᕆᓂᕐᒧᑦ ᑐᕌᖓᔪᓕᒫᑦ ᐅᕙᑦᑎᒎᖅᖢᑎᒃ ᑲᒪᒋᔭᐅᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᒪᑉᓴᓛᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊ ᑕᒪᑐᒥᖓ ᐊᑐᖃᑦᑕᖅᑐᑦ ᐊᒥᓲᒻᒪᑕ. ᓲᖃᐃᒻᒪ ᓴᓇᔭᔅᓴᑦ ᓇᐅᔮᓂ 
ᐱᑕᖃᐅᖏᒻᒪᑦ, ᐊᑐᖅᑕᐅᓪᓚᕆᑦᑐᓂᓗ.  
 
ᒫᓐᓇ ᐃᖢᖅᑭᖏᓪᓚᕆᖃᑦᑕᖅᑰᓕᕐᒪᑕ ᐱᑕᖃᖏᓐᓂᖓᓄᑦ ᑕᐃᑯᓐᖓᖅᑐᖃᕈᓐᓇᕋᓂᓗ ᐃᓛᓐᓂᒃ ᐅᖃᓘᑏᓐᓇᒃᑯᑦ 
ᐱᓕᕆᓇᓱᓲᖑᒻᒪᑕ ᑲᖏᖅᖠᓂᕐᒧᑦ. ᑕᐃᑯᖓᓘᓐᓃᑦ ᓄᓇᓕᒻᒧᑦ ᑎᑭᑦᑐᖃᖏᑦᖢᓂ. ᑕᐃᒪᓐᓇᐃᑦᑑᒻᒪᑦ ᒫᓐᓇ.  
 
ᒥᓂᔅᑕᖃᐃ ᐃᓛᒃ ᓇᓗᓇᐃᖅᓯᑦᑎᐊᕈᓐᓇᖅᐳᖅ ᖃᑯᒍᓪᓚᕆᒃ ᖃᓂᑦᑐᒃᑯᑦ ᓴᖅᑭᑦᑎᓂᐊᖅᑰᑉᐸ ᑖᒃᓱᒥᖓ 
ᐱᓕᕆᔪᔅᓴᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒪᑉᓴᓛᒃ. ᐃᑲᔫᓯᐊᖅᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᑦᑎᐊᖅᖢᖓ ᑖᒃᑯᐊ ᐃᓄᓕᕆᔨᒃᑯᓂᓛᒃ 
ᐃᓐᓄᐃᓐᓇᓱᒃᑐᑦ ᐃᓄᓕᕆᔨᒥᒃ. ᐄ, ᑕᐃᑲᓂ ᐅᓄᖅᑑᒻᒪᑕ ᑕᐃᒃᑯᐊ ᓂᖃᐃᓱᖃᑦᑕᖅᑐᓐ ᓇᐅᔮᓂ.  
 
ᑭᓯᐊᓂᓕ ᐅᖃᕈᓐᓇᖅᑐᖓ ᑕᐃᑲᓂᑐᐊᖑᖏᒻᒪᑦ ᐃᓐᓄᐃᔪᓐᓇᐃᓕᐅᖅᑲᓯᒪᔪᒍᑦ ᓄᓇᕘᓕᒫᒥ. ᒫᓐᓇ ᑕᒪᓐᓇ 
ᐱᓕᕆᐊᕐᕆᓪᓚᕆᓇᓱᒃᑕᕗᑦ ᐊᒻᒪᓗ ᑕᒪᑐᒪᓂ ᐅᓪᓛᖅ ᑲᑎᒫᓂᒃᑯᑦᑕ ᐃᓄᓕᕆᔨᓂᒃ ᑲᒪᔨᐅᔪᑦ 
ᐅᖃᖃᑎᒋᓂᐊᖅᑕᒃᑲ ᖃᕋᓴᐅᔭᒃᑯᑦ ᑎᑎᕋᖅᕕᒋᓗᒋᑦ ᐊᒻᒪᓗ ᐊᐱᕆᓗᒋᑦ ᖃᖓ ᑕᐃᓐᓇ 
ᐃᓐᓄᒃᑕᐅᔪᓐᓇᓂᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑎ ᐃᖃᓗᐃᑦ ᕿᑎᐊᓄᑦ, 
ᒪᓕᒐᓕᐅᖅᑎ ᑐᑐ. 

ᐊᐱᖅᑯᑦ 537 - 2(4): ᓄᓇᕘᒥ ᐋᓐᓂᐊᕕᓕᐊᕈᔾᔨᖃᑦᑕᕐᓂᕐᒧᑦ ᑳᓐᑐᕌᑦ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᒥᓂᔅᑕᖓᓐᓄᑦ 
ᐊᐱᕆᓂᐊᕋᒪ.  
 
ᑎᑎᕋᖅᑕᐅᓯᒪᓂᐊᕐᒪᑦ ᐊᒻᒪᓗ ᓂᐱᓕᐅᖅᑕᐅᓯᒪᒻᒪᑦ. ᐅᓇ ᑭᖑᓪᓕᕐᒥ ᑭᐅᖅᑰᖃᐅᒻᒪᑦ 
ᐱᑕᖃᖏᓐᓂᕋᐃᖅᑲᐅᒻᒪᓂᓐᓇ ᑕᐃᒃᑯᓂᖓ ᐱᑖᕈᑎᑯᓗᓐᓂᒃ ᖃᖓᑕᓲᖅᑎᓄᑦ. ᑕᐃᒃᑯᐊ ᐊᑭᖃᖏᑦᖢᑎᒃ 
ᑐᓐᓂᖅᑯᑎᒋᔭᐅᖃᑦᑕᖅᑐᑦ. ᐱᑕᖃᖏᓐᓂᕋᐃᖅᑲᐅᒻᒪᑦ. ᐊᓱᐃᓪᓛᒃ ᐊᑭᖃᖏᑦᑐᓂᒃ ᑐᓂᓯᖃᑦᑕᓐᖏᓛᑦ 
ᖃᖓᑕᓲᖅᑏᓐ? 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓱᓕᔪᖅ. ᑕᐃᒃᑯᐊ ᐊᑭᖃᖏᑦᑐᑦ 
ᐱᑖᕈᑎᒋᔭᐅᖃᑦᑕᖅᑐᑦ ᓇᓗᓇᐃᔭᖅᑕᐅᓯᒪᔪᑦ ᐅᑯᓂᖓ ᒪᓕᒐᐃᑦ ᐃᓗᐊᒍᑦ. ᑳᑦᑐᓛᑦ ᑕᐃᒃᑯᐊ 
ᑐᓐᓂᖅᑯᑎᒋᔭᐅᖃᑦᑕᖅᑐᑦ ᐱᔾᔪᑎᒋᓪᓗᒋᑦ ᐊᒻᒪᓗ ᑐᑭᓯᓇᖅᓯᑎᒋᐊᒃᑲᓂᕐᓗᒋᑦ ᑕᐃᒃᑯᐊ ᐊᑭᖃᖏᑦᑐᑦ 
ᑐᓂᔭᐅᖃᑦᑕᖅᑐᑦ ᒪᑯᐊ ᐱᕘᓂᕋᖅᑕᐅᔪᑦ ᐊᑭᓪᓕᒋᐊᕈᑏᑦ ᐊᓯᖏᓪᓗ ᑕᐃᒃᑯᐊ ᓇᓗᓇᐃᔭᖅᑕᐅᓯᒪᔪᑦ 
ᑎᑎᕋᓚᐅᖅᑕᓐᓄᑦ ᑲᓇᐃᑎᐊᒃᑯᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᐊᒡᓘᒃᑲᖅ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖁᔭᓐᓇᒦᒃ, ᑖᓐᓇ ᓇᓗᓇᐃᔭᐃᒻᒪᑦ ᑕᒪᑐᒪᓂ ᒫᑦᓯ 5, ᑲᑎᒪᔾᔪᑎᕕᓃᑦ 
ᐅᖃᓕᒫᖅᖢᒋᑦ ᐊᑭᖃᖏᑦᑐᓂᒎᖅ ᐊᑐᐃᓐᓇᐅᕈᐃᑎᑦᑎᖃᑦᑕᓚᐅᕐᒪᑕ. ᐅᓪᓗᒥ ᐅᖃᓕᖅᖢᓂ 
ᐱᑕᖃᖏᓐᓂᕋᐃᓪᓗᓂ.  
 
ᐅᖃᖅᑏ, ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᖅᑲᐅᒻᒪᑦ ᑕᐃᒃᑯᐊ ᐱᕗᒃᑯᑦ ᐊᑭᓪᓕᒋᐊᕈᑏᑦ ᑕᒪᒃᑯᓂᖓ 
ᑕᐃᓯᖅᑲᐅᒻᒪᑦ. ᑕᐃᒃᑯᐊ ᖃᖓᑕᓲᖅᑏᑦ ᐊᑦᔨᒌᖏᑦᑐᑦ ᐊᑭᖃᖏᑦᑐᓂᒃ ᑕᐃᒪᐃᑦᑐᓂᒃ ᐱᖃᑦᑎᑦᑎᖃᑦᑕᖅᐹᑦ. 
ᐅᕝᕙᓘᓐᓂᑦ ᐊᓯᖏᓐᓂᒃ ᐃᓚᖃᒃᑲᓂᖅᐸ ᐊᑭᖃᖏᑦᑐᓂᒃ ᐊᑭᓪᓕᒋᐊᕈᑎᓂᓪᓘᓐᓃᑦ ᐱᑎᑕᐅᖃᑦᑕᖅᑐᓂᒃ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓇᖅᓯᑎᒋᐊᒃᑲᓂᕐᓗᒍ 
ᐃᒪᐃᓕᐅᕋᓱᖅᑲᐅᔪᖓ ᑕᐃᒃᓱᒪᓂ ᑳᑐᓛᒃᑖᑎᑦᑎᒐᑦᑕ ᐋᓐᓂᐊᕕᓕᐊᖅᑐᓂᒃ ᐊᔾᔭᖅᑐᐃᖃᑦᑕᓂᐊᖅᑐᓂᒃ ᑳᑦᑐᓛᒃ 
ᓯᓚᑖᒍᑦ ᓴᖅᑭᖅᑐᖃᖃᑦᑕᕐᒪᑕ ᓲᕐᓗ ᒪᑯᐊ ᖃᖓᑕᓲᑦ ᐅᐸᖃᑦᑕᓚᐅᖏᒃᑲᓗᐊᖅᑕᒥᓐᓄᑦ ᐅᐸᖃᑦᑕᓕᓲᖑᒻᒪᑕ. 
ᒪᑯᐊᓗ ᐊᑭᓪᓕᒋᐊᕈᑏᑦ ᓇᖅᐸᓪᓗᐊᖓᓂᒃ ᐱᕘᓂᕋᖅᑕᐅᔪᑦ. ᑕᐃᒃᑯᐊ ᓴᖅᑭᖃᑦᑕᖅᑐᑦ, ᐃᖅᑲᓇᐃᔮᔅᓴᓪᓗ 
ᓴᖅᑭᐸᑦᖢᑎ.  
 
ᑳᓐᑐᕌᒃ ᐃᓗᐊᒎᖏᒃᑲᓗᐊᖅᖢᓂ ᑕᒫᓂ ᓯᓚᑖᓂ ᓄᐃᕙᓪᓕᐊᓕᓲᖑᒻᒪᑕ ᑕᒪᒃᑯᐊ ᐃᑲᔫᑦᑕᐅᒃᑲᓐᓂᕈᓐᓇᖅᑐᑦ 
ᑳᓐᑐᕌᒃᑖᑎᑦᑎᒐᑦᑕ. ᑕᐃᒪ 

ᐊᑭᖃᓐᖏᑦᑐᑦ ᐅᕝᕙᓘᓐᓂᑦ ᐊᑭᓪᓕᒋᐊᕈᑎᓂᒃ ᐱᑖᕈᑎᒋᔭᐅᖃᑦᑕᖅᑐᓂᒃ ᐅᖃᐅᓯᖃᖅᑎᓪᓗᑕ, ᑳᓐᑐᕌᒃ 
ᓯᓚᑖᓃᑦᑐᒥᒃ ᓴᖅᑭᖅᑐᖃᖃᑦᑕᕐᒪᑦ. ᑕᐃᒃᑯᐊ ᐃᓱᒪᒋᑐᐃᓐᓇᑕᒃᑲ ᑕᐃᒃᑯᐊ ᐃᖅᑲᑕᒃᑲᓗ ᓂᓪᓕᐅᑎᒋᓵᕋᒃᑭᓐ. 
ᑕᕝᕘᓇ ᑕᐃᒃᑯᓂᖓ ᐊᖅᑯᑎᖃᑦᖢᑎᒃ ᑳᑐᓛᒥᒃ ᓄᐃᓲᑦ ᑕᐃᖅᑲᐅᕙᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕᕆᔭᐅᔪᖅ ᑕᒻᒪᖂᕐᒪᑦ ᑖᒃᑯᓄᖓᒎᖅ ᐱᑕᕈᑎᒋᔭᐅᖃᑦᑕᖅᑐᑦ 
ᖃᖓᑕᓲᑦ ᐃᓄᖔᖅ ᓱᓕᖅᑲᐅᖏᒻᒪ.  
 
ᑭᓯᐊᓂ ᐊᐱᖅᑯᑎᒋᓂᐊᖅᑕᕋ ᑖᒃᓱᒧᖓ ᒥᓂᔅᑕᕆᔭᐅᔪᒧᑦ: ᑕᒪᒃᑯᐊ ᐊᑭᖃᓐᖏᑦᑐᑦ ᐅᕝᕙᓘᓐᓃᑦ 
ᐱᑖᕈᑎᒋᔭᐅᖃᑦᑕᖅᑐᑦ ᑐᒃᓯᕋᐅᑎᐅᑉ ᐃᓗᐊᓄᑦ ᑎᑎᕋᖅᑕᐅᓯᒪᖃᑕᐅᓂᕐᐹᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᑦ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᖃᐅᔨᓴᐃᑎᓪᓗᑕ ᐅᕙᓂ ᑎᑎᖅᑲᓂ 
ᒪᐃ 20-ᒥ ᑎᑎᕋᓚᐅᖅᑕᓐᓂᑦ ᐃᓗᐊᓃᖃᑕᐅᔪᖅ ᐃᓗᓕᖃᕐᖢᑎᒃ ᐊᑭᖏᑦ, ᐱᓕᒻᒪᒃᓯᒪᓂᖏᓪᓗ ᑕᐃᒃᑯᐊ 
ᖃᖓᑕᓲᑦ ᐊᒻᒪᓗ ᐃᓄᐃᑦ ᐃᖅᑲᓇᐃᔭᖅᑎᖏᑦ. ᑕᒪᒃᑯᐊ ᓈᓴᐅᑎᖏᑎᒍᑦ ᐊᑐᖅᑕᐅᓪᓗᑎ 
ᖃᐅᔨᓴᐅᑎᒋᔭᐅᓚᐅᖅᑐᑦ.  
 
ᐊᒻᒪᓗ ᑕᐃᒃᑯᐊ ᑎᑎᖅᑲᑦ ᑐᕌᖅᑎᑕᐅᓚᐅᖅᖢᑎᒃ ᑕᐃᒃᑯᓄᖓ ᒐᕙᒪᒃᑯᑦ ᐱᓕᕆᕝᕕᖓᓐᓄᑦ ᑕᒪᐃᑦᑐᓕᕆᔨᐅᔪᓄᑦ 
ᓴᖅᑭᑦᑎᓚᐅᖅᑐᖓ ᑎᑎᖅᑲᑎᑦ ᓇᓗᓇᐃᔭᐃᓯᒪᔪᓂᑦ ᖃᐅᔨᓴᐃᔾᔪᑎᒋᔭᐅᔪᓂᑦ ᑕᐃᒃᑯᓂᖓ ᑲᒻᐸᓂᐅᔪᓂᑦ 
ᑳᓐᑐᕌᑖᖅᑎᑕᐅᒧᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᖅᑲᐅᖏᑦᑐᖓᓕ ᑭᓱᑦ ᖃᐅᔨᓴᖅᑕᐅᓚᐅᕐᒪᖔᑦ. ᐊᐱᕆᖅᑲᐅᔪᖓ 
ᑕᐃᒃᑯᐊ ᐊᑭᖃᖏᑦᑐᑦ ᑐᒃᓯᕋᐅᑏᑦ ᐃᓗᐊᓃᖃᑕᐅᓚᐅᕐᒪᖔᖏᑦ. ᐊᒻᒪᓗ ᑖᓐᓇ ᒥᓂᔅᑕᕆᔭᐅᔪᖅ, 
ᖃᐅᔨᒪᔪᒃᓴᐅᕗᖅ ᑭᓱᓂᑦ ᐃᓗᓕᖃᒪᐅᕐᒪᖔᑦ ᐃᒃᑯᐊᓗ ᒐᕙᒪᓕᕆᔨᒃᑯᑦ. ᐃ, ᖃᐅᔨᒪᑦᑎᐊᖅᑐᖓ ᑖᒃᑯᐊᓄᖓ 
ᐃᖅᑲᓇᐃᔭᒪᐅᖅᓯᒪᒐᒪ ᐃᒃᑯᐊ ᖃᐅᔨᓴᐃᕌᓪᓚᓚᐅᖅᑐᑎᑦ CGS-ᑯᑦ ᐃᓱᒪᓕᐅᕈᑎᒋᔭᐅᓕᓲᑦ ᐊᑐᓕᖁᔭᓕᐊᖏᑦ 
ᒪᓕᑦᑕᐅᓪᓗᑎᒃ. 
 
ᑕᐃᒪ ᐊᐱᕆᔪᖓ ᑕᐃᒃᑯᐊ ᐊᑭᖃᖏᑦᑐᑦ ᐅᕝᕙᓘᓐᓃᑦ ᐱᑖᕈᑏᑦ ᑐᒃᓯᕋᐅᑏᑦ ᐃᓗᐊᓄᑦ 
ᑎᑎᕋᖅᑕᐅᖃᓯᐅᔾᔭᐅᓚᐅᖅᓯᒪᕚ ᐊᒻᒪᓘᓐᓂᑦ ᐃᓱᒪᖅᓴᖅᓯᐅᓕᕋᒥ ᑕᐃᒃᑯᐊ ᐃᓱᒪᒋᔭᐅᖃᑕᐅᓚᐅᖅᓯᒪᕙ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᖏᑦᑑᖏᑦᑐᖓ ᑖᓐᓇ 
ᐅᖃᐅᑎᓇᓱᑦᑕᕋ ᑳᓐᑐᕌᖅᑖᑎᑦᑎᓇᓱᑦᑎᓪᓗᑕ ᒪᐃ 20-ᒥᑦ ᑎᑎᕋᖅᑕᐅᓯᒪᔪᖅ ᒪᓕᒃᖢᒍ, ᑐᑭᓯᓇᑦᑎᐊᖅᑐᑎ ᑭᓱᑦ 
ᖃᐅᔨᓴᖅᑕᐅᖃᓯᐅᔾᔭᐅᓚᐅᕐᒪᖔᑦ ᑐᒃᓯᕋᐅᑎᓂᑦ ᖃᐃᑕᐅᔪᓂᑦ.  
 
ᖃᐅᔨᓴᐃᓲᑦ ᑖᒃᑯᐊ ᒐᕙᒪᓕᕆᔨᒃᑯᑦ ᑐᒃᓯᕋᐅᑎᑦ, ᐅᑯᓂᖓ ᓴᖅᑭᑦᑎᓯᒪᔪᓂ ᖃᐅᔨᓴᖅᑕᐅᖃᓯᐅᔾᔭᐅᔪᕕᓂᕐᓂᑦ - 
ᐊᑭᖏᑦ, ᐱᔨᑦᑎᕈᑎᖏᑦ, ᐱᓕᒻᒪᒃᓯᒪᓂᖏᑦ, ᐃᓄᐃᑦ ᐃᖅᑲᓇᐃᔭᖅᑎᑦ ᐅᓄᕐᓂᖏᑦ ᐃᓄᓐᓄᓘᓐᓃᑦ 
ᓇᒻᒥᓂᕆᔭᐅᒻᒪᖔᑦ. ᑖᒃᑯᐊ ᐃᓱᒪᒋᔭᐅᖃᓯᐅᔾᔭᐅᓲᑦ ᑳᓐᑐᕌᒃᑖᕋᓱᑦᑐᑦ ᕿᒥᕐᕈᓇᑦᑕᐅᓕᕋᒥᒃ ᐊᒻᒪᓗ ᑖᒃᑯᓂᖓ 
ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᓄᑦ ᖃᐅᔨᓴᖅᑕᐅᖃᑦᑕᖅᑐᑦ.  
 
ᐅᖃᒃᑲᓐᓂᕈᒪᔪᖓ ᒐᕙᒪᒃᑯᑦ ᐃᓱᒪᓕᐅᕋᒥ, ᑭᓱᑦ ᐱᐅᔪᑦ ᐃᑲᔫᑎᒃᓴᑲᓐᓃᑦ ᑳᓐᑐᕌᖅ ᐊᖅᑯᑕᐅᓪᓗᓂ 
ᓴᖅᑭᑕᐅᖃᑦᑕᖅᑐᑦ ᐅᐸᑦᑕᐅᖃᑦᑕᖏᑦᑐᓄᑦ ᐅᐸᖃᑦᑕᓕᕐᓂᖏᑦ ᓲᕐᓗ Canadian-ᑯᑦ ᐊᒻᒪᓗ ᓄᓇᑖᖃᑕᐅᓯᒪᔪᑦ 
ᓲᕐᓗ ᓄᓇᕗᑦ ᑐᓐᖓᕕᑦᑎᒍᑦ ᐱᕗᑦ ᐊᑭᓪᓕᒋᐊᕈᑎᓂᑦ ᓇᑉᐸᓪᓗᐊᖓᓂ ᐊᑭᓪᓕᒋᐊᕈᑎᓂᑦ ᐱᕗᒻᒥ ᐊᑎᓕᒻᒥᑦ 
ᑕᐃᒍᖅᑕᐅᓲᒥᑦ ᐱᔭᐅᓲᑦ. 
 
ᐅᑯᐊ ᐆᑦᑑᑎᒋᑐᐃᓐᓇᑕᒃᑲ ᓇᓗᓇᐃᔭᐃᓇᓱᑐᐃᓐᓇᖅᑐᖓ ᖃᓄᖅ ᐱᕙᓪᓕᐊᔾᔪᓯᖃᖃᑦᑕᕐᒪᖔᑦ ᑕᒪᒃᑯᐊ 
ᐱᓕᕆᐊᕆᔭᐅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑲᖏᕐᖠᓂᐅᑉ 
ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 
 
ᐊᐱᖅᑯᑦ 538 - 2(4): ᐋᓐᓂᐊᔪᐃᑦ ᐊᑎᓕᐅᕆᐊᖃᕐᓂᖏᑦ ᐃᓅᓕᓴᐅᑎᓄᑦ ᑎᑎᖅᑲᓂᑦ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᔭᕋ ᑖᔅᓱᒧᖓᒃᓴᐃᓐᓇᖅ ᒥᓂᔅᑕ ᐋᓐᓂᐊᖅᑐᓕᕆᔨᒃᑯᓐᓄᑦ.  
 
ᑐᑭᓯᑦᑎᐊᕈᒪᒐᓗᐊᖅᑐᑕ ᖃᓄᖅ ᒪᑯᐊ patient-ᖑᔪᑦ ᐋᓐᓂᐊᖅᑐᑦ ᑲᒪᒋᔭᐅᖃᑦᑕᕐᒪᖔᑕ, ᑲᒪᒋᔭᐅᓂᖏᑦ 
ᐊᔾᔨᒌᖅᑰᕋᓗᐊᕐᒪᑕ ᑲᓇᑕᓕᒫᒥᑦ. ᐋᓐᓂᐊᖅᐸᑦ ᖃᐅᔨᓴᖅᑕᐅᑦᑎᐊᕆᐊᖃᖅᑐᓂ ᐃᓐᓇ ᑖᓐᓇᓕ 
ᑐᑭᓯᐅᒪᔭᑐᐊᕆᖃᑦᑕᕋᒃᑯ.  
 
ᐱᓗᐊᖅᑐᒥᑦ ᒫᓐᓇᓵᖑᓚᐅᖅᑐᖅ ᐃᓐᓇᖅᑕᖃᓚᐅᕐᒥᒻᒪᑦ ᑲᖏᕐᖠᓂᕐᒥᑦ ᑖᓐᓇ ᖃᐅᔨᓴᖅᑕᐅᓪᓗᓂ ᐊᒥᓱᓂᑦ 
ᐋᓐᓂᐊᖃᕋᒥ ᓲᖃᐃᒻᒪ, ᑭᓯᐊᓂ ᑕᐃᒃᑯᓂᖓ medication-ᒥᒃ ᑐᓂᔭᐅᓂᐊᖅᖢᓂ ᑐᓂᔭᐅᔪᓐᓇᐃᓕᐅᖅᑲᓚᐅᕐᒪᑦ 
ᑭᓯᐊᓂᒎᖅ ᐆᒥᖓ ᐊᑎᓕᐅᖅᐸᑦ. ᑖᓐᓇ ᐊᑎᓕᐅᖅᑕᖓ waiver-ᖑᖅᑰᖅ. ᒥᓂᔅᑕ ᐊᐱᕆᔪᒪᔭᕋ ᖃᖓ ᑖᓐᓇ 
ᒪᓕᒐᖅ Policy ᐊᓯᓐᖑᓂᕐᒪᖔᓐ ᐊᑎᓕᐅᖃᑦᑕᕆᐊᖃᓕᖅᑐᑦ medication-ᒥᒃ ᑐᓂᔭᐅᖅᑳᕋᑎᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑐᑭᓯᓐᖏᓇᒃᑯ ᑖᒃᓱᒪ ᐊᐱᖅᑯᑎᒋᔭᖓ 
ᑭᓯᐊᓂ ᖃᐅᔨᒪᖏᑦᑐᖓ  

ᐊᑎᓕᐅᖅᑕᐅᖅᑳᕆᐊᓕᓐᓂᒃ ᐃᓅᓕᓴᐅᑎᓂᒃ ᑐᓂᔭᐅᓚᐅᖏᓐᓂᖓᓂ. ᐃᒻᒪᖄ ᑖᓐᓇ ᒪᓕᒐᓕᐅᖅᑎ 
ᐅᓂᒃᑳᑲᓐᓂᕈᓐᓇᖅᑐᖅ ᖃᓄᐃᑦᑐᓂᒃ ᐊᑎᓕᐅᕆᐊᖃᒻᒪᖔᑦ ᖃᐅᔨᒪᖏᑦᑎᐊᕐᕋᒪ ᑕᐃᒪᐃᑦᑐᓂᒃ 
ᐊᑎᓕᐅᕆᔭᕆᐊᖃᖃᑦᑕᕐᓂᐅᔪᓂᒃ ᐃᓅᓕᓴᐅᑎᓂᒃ ᐱᑎᑕᐅᓂᐊᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. (ᑐᓵᔨᑎᒎᕈᓐᓃᖅᑐᖅ) ᐆᒥᖓ ᐅᖃᐅᓯᖃᖅᑲᐅᔪᖓ ᒐᕙᒪᒃᑯᑦ ᐊᑐᐊᒐᖏᑦ 
ᐊᓯᓐᖑᓂᕐᒪᖅᑲᐃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑐᐊᒐᖓᖃᐃ? 
 
ᑕᐃᒃᑯᐊ ᐱᐅᓯᓂᒃ ᖃᐅᔨᓴᖅᑐᑦ nurses-ᖑᔪᑦ ᑕᒫᓂ ᓄᓇᓕᓐᓂ ᒪᓕᒐᖃᑦᑐᓴᐅᒻᒪᑕ procedures-ᖃᑦᑐᓴᐅᒻᒪᑕ. 
ᑖᒃᑯᐊ ᐊᓯᓐᖑᖅᑐᕕᓂᐅᒻᒪᖔᑕ ᐃᓱᒪᒋᓕᕋᑦᑎᒍᓕ ᑲᖏᖅᖠᓂᕐᒥ. ᐃᓐᓇᕐᒥᒃ form-ᒥᐅᖏᑦᑐᖅ 
ᐊᑎᓕᐅᕆᐊᖃᓚᐅᖅᑐᖅ. Nurse-ᒧᑦ ᑎᑎᕋᖅᑕᐅᓪᓗᓂ ᑖᓐᓇ ᐊᑎᓕᐅᕆᐊᖃᓚᐅᖅᑕᖓ. ᑕᐃᒪᐃᑦᑐᒥᖃᐃ 
ᐊᑐᖃᑦᑕᕆᐊᖃᓕᕐᓂᕐᒪᑕᖃᐃ nurses-ᖑᔪᑦ. ᑖᓐᓇ ᐱᔾᔪᑎᒋᓪᓗᒍ ᒥᓂᔅᑕ ᑐᑭᓯᑦᑎᐊᕐᕈᒪᒐᓗᐊᖅᑐᒍᑦ ᑖᓐᓇ 
patient right-ᖃᖅᑰᕋᓗᐊᕐᒪᑕ ᐋᓐᓂᐊᕈᑎᒃ medication-ᒥᒃ ᑐᓂᔭᐅᒋᐊᖃᒻᒪᑕ ᐊᑎᓕᐅᖏᒃᑲᓗᐊᕐᓗᑎᒃ. 
ᑕᐃᒪᐃᑉᐹ? (ᑐᓵᔨᑎᒍᑦ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑐᑭᓯᓐᖏᑕᕋ ᑖᒃᓱᒪ ᐊᐱᖅᑯᑎᒋᔭᖓ 
ᖃᐅᔨᒪᖏᓇᒃᑯ ᐊᑐᐊᒐᓂᒃ ᒪᑯᓂᖓᓗ ᒪᓕᒐᖅᑕᖃᒻᒪᖔᓐ ᐊᑎᓕᐅᕆᔭᕆᐊᖃᕐᓂᕐᒥᒃ ᐃᓅᓕᓴᐅᑎᓂᒃ 
ᐱᓂᐊᕐᓗᓂ.  
 
ᒪᑯᐊ ᐃᓅᓕᓴᐅᑏᑦ ᓘᑦᑖᓄᑦ ᑐᓂᔭᐅᓲᖑᕗᑦ ᑕᒪᒃᑯᓄᖓ ᖃᐅᔨᓴᖅᑕᕕᓂᕐᒥᓂᒃ ᐋᓐᓂᐊᖓ ᒪᓕᒃᖢᒍ. ᐊᒻᒪᓗ 
ᑖᒃᓱᒪ ᐸᐃᑉᐹᖁᑎᖏᓐᓄᑦ ᑐᖅᑯᖅᑕᐅᖃᑦᑕᖅᑐᓄᑦ ᖃᓄᐃᑦᑐᓂᒃ ᑐᓂᔭᐅᓚᐅᕐᒪᖔᓐ ᑎᑎᕋᖅᑕᐅᓪᓗᓂ 
ᓇᐅᑦᑎᓱᖅᑕᐅᓂᐊᕐᒪᑦ ᖃᓄᐃᑉᐸᓪᓕᐊᒍᑎᒋᒻᒪᖔᒃᑯ ᒪᖔᑦ ᑖᒃᓱᒪ ᐋᓐᓂᐊᖅᑑᑉ.  
 
ᐄ, ᑖᒃᑯᐊ ᖃᐅᔨᒪᔭᑐᐊᒃᑲ. ᑐᑭᓯᖏᓐᓇᒃᑯᓪᓕ ᐊᑎᓕᐅᕆᖃᑦᑕᕆᐊᖃᒻᒪᖔᖏᑦ 
ᐃᓅᓕᓴᐅᑎᑖᖅᑎᑕᐅᓚᐅᖏᓐᓂᖓᓂ ᑖᓐᓇ ᐋᓐᓂᐊᕕᓕᐊᖅᓯᒪᔪᖅ. ᑕᐃᓐᓇ ᖃᓄᐃᓪᓚᕆᓚᐅᕐᒪᖔᑦ ᓇᓗᔪᖓ 
ᑕᐃᓐᓇ ᐅᖃᐅᓯᕆᔭᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᖁᔭᓐᓇᒦᖅᖢᒍ ᑖᓐᓇ ᖃᐅᔨᒋᐊᕈᓐᓇᖅᐸᒍ ᖃᐅᔨᒋᐊᖅᑕᐅᓗᓂ 
ᑭᓯᐊᓂᐅᔮᕐᒪᑦ ᓈᒻᒪᖏᑦᑐᒥᒃ ᐱᔪᕕᓂᖅᑕᖃᑦᑑᔮᓚᐅᕐᒪᑦ. ᑕᐃᒃᑯᐊ Medical Records ᓲᖃᐃ ᐅᖃᐅᓯᕆᓂᖅ 
ᐊᔪᕋᑦᑎᒍ ᐅᕙᓂ ᐃᓪᓘᑉ ᐃᓗᐊᓂ ᑕᐃᒃᑯᐊᓗ ᑭᓇᒃᑰᒻᒪᖔᑕ. ᑭᓯᐊᓂ ᐅᖃᕈᓐᓇᖅᑐᒍᑦ ᑕᐃᒃᑯᐊ ᐃᓐᓇᖅ 
ᐊᑎᓕᐅᖁᔭᐅᓚᐅᖅᑐᕕᓂᖅ ᑕᐃᒪᐃᓪᓚᕆᑦᖢᓂ ᐊᒻᒪᓗ ᐊᓯᐊᓄᑦ ᑕᐅᑐᒃᑕᐅᓕᕐᒪᑕ ᓲᖑᓇ 
ᐊᑎᓕᐅᖅᑕᕕᓂᕆᕕᐅᒃ ᐃᒪᐃᓕᔭᐅᓕᓚᐅᕐᒥᔪᖅ.  
 
ᐊᒻᒪᓗ ᓱᓕ Nurse-ᒧᑦ ᑖᓐᓇ ᒥᓂᔅᑕ ᑐᑭᓯᑎᑦᑎᑎᐊᕆᐊᖃᖅᑰᕋᕕᓐ ᓴᓇᔨᖏᑦ ᑕᐅᕙᓂ 
ᑕᐃᒪᐃᓕᐅᖃᑦᑕᖁᖏᓪᓗᒋᑦ ᑲᓇᐃᑎᐊᒥᐅᑕᐅᒻᒪᑕ ᑖᒃᑯᐊ Treatment-ᖏᑦ ᐃᓱᐊᖅᓴᐃᔨᐅᑉ ᒥᒃᓵᒍᑦ ᐊᑐᖁᔭᖏᑦ  

ᐊᑐᖅᑕᐅᓗᑎᐅᒋᐊᖃᖅᑰᒻᒪᑕ. ᐅᖃᕈᓐᓇᖅᑰᑉᐲᑦ ᑖᒃᑯᐊ patients-ᖑᔪᐃᑦ ᐃᓐᓇᐅᔪᑦ ᐃᓄᐃᑦ ᑐᑭᓯᐊᖏᑦᑐᑦ 
ᖃᓪᓗᓈᑏᑐᑦ ᐊᑎᓕᐅᖃᑦᑕᕆᐊᖃᖏᑦᑐᓂᒃ ᑖᓐᓇ ᑐᑭᓯᕕᑖ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐊᒡᓘᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᕿᒥᕈᓇᕐᓂᐊᖅᑕᕋ ᑖᓐᓇ ᖃᐅᒋᐊᓂᐊᖅᑕᕋ 
ᑲᖏᕐᖠᓂᒥᑦ ᑕᐃᒪᐃᓐᓂᕆᔭᐅᓚᐅᖅᑐᖅ ᑭᓯᐊᓂ ᑲᐅᔨᒋᐊᖁᔨᓪᓗᓂᓗ ᖃᓄᐃᓕᓐᓂᕐᒪᖔᑦ ᑕᐃᑲᓂ 
ᐊᑎᓕᐅᕆᐊᖃᖅᑐᕕᓂᐅᔪᖅ ᑕᐃᔅᓱᒪᓂ. ᐅᑎᖅᕕᒋᓂᐊᖅᐸᕋ ᖃᐅᔨᒋᐊᓚᐅᕐᓗᒍ ᑖᓐᓇ ᖃᐅᔨᒪᖏᑦᑎᐊᕋᒪᓕ 
ᑐᒃᓯᕋᖅᑐᖃᖃᑦᑕᕐᒪᖔᑦ ᐊᑐᖏᑲᐃᓐᓇᖁᔨᔪᒥᑦ ᐊᑎᓕᐅᕈᑎᐅᖃᑦᑕᓂᐊᖅᑐᒥᑦ. ᑖᓱᒧᖓ ᒪᓕᒐᓕᐅᖅᑎᐅᑉ 
ᐊᐱᖅᑯᑎᒋᔭᖓᓂ ᐱᓕᕆᐊᕆᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, 
ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 539 - 2(4): ᒐᕙᒪᑐᖃᒃᑯᑦ ᑖᒃᓯᖓᑦ ᐅᖅᓱᐊᓗᒻᒧᑦ ᐲᖅᑕᐅᓂᖓ ᓄᓇᕗᒥ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᑐᕌᖅᑕᑐᖅ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ.  
 
ᐅᖃᖅᑏ, ᐃᑉᐸᒃᓴᖅ ᐊᐱᖅᓱᓚᐅᕋᒃᑯ ᒥᓂᔅᑕ ᐊᒃᑐᐃᓂᕆᔭᖏᑦ ᐅᖅᓱᐊᓗᐃᑦ ᐊᑭᑦᑐᕆᐊᖅᐸᓪᓕᐊᓂᖏᓐᓂ 
ᒐᕙᒪᒃᑯᓐᓄᑦ. ᑐᓴᒐᒃᓴᖃᒪᐅᖏᒻᒪᑦ ᑕᐃᔅᓱᒪᓂ ᐃᑉᐸᒃᓴᖅ ᐅᑎᕐᓂᐊᕐᓂᕋᓚᐅᕐᒪᑦ.  
 
ᖃᐅᔨᒪᓪᓗᖓᓗ ᓄᓇᕗᒻᒥᐅᓕᒫᑦᑎᐊᖅ ᑕᐃᒪᓐᓇ ᐊᒃᓱᕉᓴᑦᑎᑕᐅᓕᕐᒪᑕ ᐅᖅᓱᐊᓗᐃᑦ 
ᐊᑭᑦᑐᕆᐊᖅᑐᐊᓘᓂᕆᔭᖏᓐᓄᑦ ᓄᓇᖅᔪᐊᒥ ᑕᒪᓐᓇᓗ ᐊᐅᓚᑦᑐᓐᓇᖏᑦᖢᑎᒍᑦ. 
 
ᐅᖃᖅᑏ, ᑕᖅᑭᕆᔭᑦᑎᓐᓂ ᔫᑳᓐᒥᐅᑦ ᒪᓕᒐᓕᐅᖅᑎᖏ ᐊᓂᒍᖅᑎᑦᑎᓚᐅᕐᒪᑕ ᐱᖁᔨᕗᖔᓂ ᐱᖓᓱᐃᑦ ᑖᒃᑯᐊ 
ᐅᑭᐅᑕᖅᑐᒥᑦ ᒐᕙᒪᐅᔪᑦ ᐃᖅᑲᓇᐃᔭᖃᑎᒌᖁᓪᓗᒋᑦ, ᑲᓇᑕᐅᑉ ᒐᕙᒪᒃᑯᖏᓐᓄ ᐲᖅᑕᐅᑯᓪᓗᒋᑦ GST ᐊᖏᕋᒧᑦ 
ᐅᖅᑰᓴᐅᑎᒋᔭᐅᔪᑦ ᐊᒻᒪᓗ ᓄᑦᑕᐅᓯᕆᔭᐅᖃᑦᑕᖅᑐᑦ ᐅᓯᖃᖅᑕᑎᓪᓗᒋᑦ ᐱᖁᑎᓂᑦ. 
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᐅᐊᐃᑦᕼᐅᐊᔅᒥ ᔨᐊᓗᓇᐃᒥᓗ ᑖᒃᑯᐊ ᒥᓂᔅᑕᐅᖃᑎᒋᔭᖏᑦ 
ᐅᖃᖃᑎᒌᑉᐸᓪᓕᐊᔾᔪᑎᖃᓕᕐᒪᖔᑎᒃ ᑭᓱᓂᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐅᖅᓱᐊᓗᓕᕆᓂᕐᒧᑦ ᑖᒃᑯᓄᖓ 
ᒐᕙᒪᖃᖅᑎᑦᑎᔨᐅᔪᓂᑦ ᑕᒪᓐᓇ ᑲᒪᒋᔭᐅᒻᒪᑦ ᐅᖅᓱᐊᓗᓪᓗ. ᑖᒃᑯᐊ ᓂᐅᕕᖅᐸᑦᑐᑎᑦ, ᐅᕙᒍᓪᓕ ᑕᕝᕙᓂ 
ᑮᓇᐅᔭᓕᕆᔨᒃᑯᓐᓂᑦ, ᐅᕙᖓᓕ ᑐᓴᐅᒪᖏᒃᖢᖓ ᑲᑎᒪᓂᖅᑕᖃᓚᐅᕐᒪᖔᑦ ᑖᒃᑯᓂᖓ ᐅᖅᓱᐊᓗᓕᕆᔨᒃᑯᑦ. 
ᑲᑎᒪᔾᔪᑕᐅᓐᓂᖅᐸᑕᓕ ᒐᕙᒪᓕᕆᔨᒃᑯᓐᓂ ᑖᒃᑯᓂᖓ ᑲᒪᒋᔭᐅᓇᔭᕋᓱᖏᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 

ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᓚᐅᕐᒪᑦ ᓄᓇᓕᓕᕆᔨᒃᑯᑦ ᒐᕙᒪᓕᕆᔨᒃᑯᓪᓗ ᑕᐃᒃᑯᐊ 
ᐱᖁᔨᕗᖔᕈᑎ ᑕᐃᓐᓇ ᐲᖅᓯᖁᔨᒻᒪᑦ ᑖᒃᓯᓂᑦ. ᑮᓇᐅᔭᓕᕆᔨᒃᑯᑦ ᐱᓕᕆᕕᖓᑕ ᐃᓗᐊᓂ ᑲᒪᒋᔭᐅᒻᒪᑦ.  
 
ᑖᓐᓇ ᒥᓂᔅᑕ ᖃᐅᔨᒪᖏᑉᐸᑦ ᑖᒃᓱᒪ ᒥᒃᓵᓄᑦ ᓇᓗᓇᐃᖅᓯᔪᓐᓇᖅᐹ ᖃᖓ ᓂᕿᐅᒻᒪᖔᑦ ᑲᑎᒪᖃᑎᖃᕈᓐᓇᕐᒪᖔᑦ  
ᐅᑭᐅᑕᖅᑐᒥᑦ ᒥᓂᔅᑕᐅᖃᑎᒋᔭᖏᓐᓂ ᓴᓇᓂᐊᕐᒪᑕ ᐊᐅᓚᔾᔭᐃᒋᐊᕈᑕᐅᓂᐊᖅᑐᓂᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᑐᓂᔭᐅᓂᐊᖅᑐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᒪᓐᓇ ᑖᒃᑯᓇᖓᑦ ᒐᕙᒪᐅᖃᑎᑦᑎᓐᓂ ᑲᒪᔨᐅᔪᑦ 
Intergovernmental Affairs, ᑖᓱᒪ Premier-ᑕ ᑎᒍᒥᐊᕐᒪᒍ, ᐅᖃᓪᓚᖃᑎᒋᔪᒪᑦᑎᐊᖅᑕᕋ ᑖᒃᑯᐊ ᐊᓯᖏᑦ 
ᒐᕙᒪᒃᑯᑦ ᔫᑳᓐᒥᓗ, NWT-ᒥᓗ ᑕᒪᑐᒧᖓ ᐅᖃᐅᓯᖃᖅᑎᓪᓗᒋᑦ ᖃᓄᐃᓕᖓᓇᔭᕐᒪᖔᑕ ᑖᒃᑯᓇᖓᑦ ᑲᒪᒋᔭᐅᒻᒪᑦ, 
ᑖᒃᑯᐊ ᐅᖃᓪᓚᓇᖃᑎᒋᔪᒪᑦᑎᐊᑕᒃᑲ. 
 
ᐊᒻᒪᓗ ᐅᓇ ᖃᐅᔨᒪᔭᕆᐊᖃᖅᑰᕋᑦᑎᒍᑦ ᓄᓇᕗᒻᒥᐅᑐᐊᑦᑎᐊᒻᒪᕇᑦ ᑕᒫᓂ ᑲᓇᑕᓕᒫᒥᑦ ᐊᑕᐅᓯᐊᕐᖢᒍ ᐊᕐᕌᒍᑕᒫᑦ 
ᐅᖅᓱᐊᓗᒃᒥ ᓂᐅᕕᖃᑦᑕᕐᒪᑕ. ᑕᐃᒪᓐᓇᐃᑎᓪᓗᒍ ᐊᑲᐃᓪᓕᐅᕈᑎᖃᓪᓚᕆᓐᓂᐊᕋᑦᑕ ᑕᐃᒪ ᒐᕙᒪᑐᖃᒃᑯᓐᓄᑦ 
ᑕᒪᓐᓇ ᐅᖃᐅᓯᕆᔭᕆᐊᖃᕐᓂᐊᕐᕙᓗᒃᑭᓪᓗᑎᒍᑦ ᑭᓯᐊᓂ ᑖᒃᓱᒪ ᒪᓕᒐᓕᐅᖅᑎᐅᑉ ᐃᓱᒪᒋᔭᖓ ᑕᒪᓐᓇ 
ᖃᓄᓪᓚᕆᐊᓐᓄᒃ ᐃᓱᒪᖅᓴᖅᓯᐅᕈᑕᐅᒃᑲᓐᓂᕈᓐᓇᕋᔭᕐᒪᖔᑦ ᑖᒃᑯᓂᖓ ᒐᕙᒪᓕᕆᔨᒃᑰᔪᓂᑦ ᑖᓐᓇ 
ᐅᖃᓪᓚᖃᑎᒋᔭᕆᐊᖃᕐᓂᐊᖅᑕᕋ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᔪᐃᓐᓇᐅᖅᑰᕋᑦᑕ ᑐᓴᒐᒃᓴᐃᑦ ᑕᒪᒃᑯᐊ ᐱᔭᕆᐊᖃᕋᑦᑎᒍᑦ 
ᑕᐃᒪᓐᓇᐃᑦᑐᓂ ᕿᒥᕐᕈᓇᕋᓗᐊᖅᑎᓪᓗᑕ. ᒥᓂᔅᑕ ᐊᐱᖅᑯᑎᒋᓚᐅᖅᑕᕋ ᐃᑉᐸᒃᓴᖅ.  
 
ᐊᐱᕆᓚᐅᖅᑕᕋᓗᐊᕋ ᖃᐅᔨᒪᓕᕐᒪᖔᑦ ᐅᓪᓗᒥ ᖃᓄᖅ ᐊᑦᑐᐃᓂᖃᖅᑎᒋᓂᐊᕐᒪᖔᑦ ᐊᕐᕌᒍᒋᔭᑦᑎᓐᓂ 
ᒐᕙᒪᒃᑯᓐᓄᑦ ᐊᑭᑦᑐᕆᐊᖅᓯᒪᓕᕐᒪᑦ ᐅᖅᓱᐊᓗᒃ ᐱᔾᔪᑎᒋᓪᓗᒍ. ᑕᒪᓐᓇ ᐱᒻᒪᕆᐊᓘᒻᒪᑦ ᑐᓴᒐᔅᓴᖅ 
ᐱᔭᕆᐊᖃᖅᑕᕗᑦ ᐱᖃᓯᐅᔾᔭᐅᔭᕆᐊᓕᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑐᓂᔭᐅᔭᕆᐊᓖᑦ ᐊᒃᑐᐃᓂᕆᔭᖓᓐ ᓄᓇᕘᒧᑦ. 
ᖃᐅᔨᒪᕚ ᖃᓄᑎᒋ ᐊᕐᕌᒎᒋᔭᑦᑎᓐᓂ ᐊᒃᑐᖅᑕᐅᑎᒋᓂᐊᕐᒪᖔᑦᑕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᔨᒃᑯᓐᓂᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᐊᕐᒃᕌᓂ ᐊᑭᒋᔭᐅᓚᐅᖅᑐᓪᓗ ᒫᓐᓇᓗ ᐊᑭᒋᔭᐅᔪᑦ 
ᐊᑦᔨᒌᖏᕕᔾᔪᐊᓕᒑᒻᒪᑕ. 
 
ᑖᓐᓇ ᒥᓂᔅᑕᐅᔪᖅ ᐃᑯᒻᒪᖅᑯᑎᓕᕆᓂᕐᒧᑦ ᐃᓛᒃ ᑕᒪᒃᑯᓄᖓ ᐆᒪᖅᑯᑎᓄᑦ ᐱᖓᑦᑎᕐᒥᓗᑭᐊᖑᓇ 
ᑲᑎᒪᑎᑦᑎᓂᐊᕐᒪᑦ ᑖᒃᑯᓂᖓ ᓂᕈᐊᖅᑕᐅᓯᒪᔪᓕᒫᓂᒃ. ᑕᒪᒃᑯᐊ ᐃᑉᐱᓐᓇᐅᑎᒋᓂᐊᖅᑕᕗᑦ ᐊᒻᒪᓗ 
ᐃᓱᒪᔅᓴᖅᓯᐅᕈᑎᒋᔭᕆᐊᖃᕐᓂᐊᖅᑕᕗᑦ ᑕᐃᑰᓇ ᑕᐃᒪ ᑐᑭᓯᑦᑎᐊᕈᓐᓇᕐᓂᐊᕐᕋᑦᑕ ᖃᓄᑎᒋ 
ᐊᒃᑐᖅᑕᐅᓂᖃᑦᑎᒋᓐᓂᐊᕐᒪᖔᑦᑕ. ᑭᓯᐊᓂ ᓇᓗᓇᓐᖏᕕᔾᔪᐊᖅᑐᖅ ᐊᕐᕌᓂ ᓂᐅᕕᐊᕆᓚᐅᖅᑕᑦᑕ ᐊᑭᖓ ᒫᓐᓇ 
ᖁᑦᑎᓂᖅᓴᐅᕕᔾᔪᐊᓕᒑᓂᖓᓂᒃ ᑕᕝᕘᓇ ᖃᐅᔨᒪᔪᒍᑦ, ᐅᖃᖅᑎᑦᑎᔩ. 
 

 



ᐅᓪᓗᑐᐃᓐᓇᖅ, ᒪᐃ 23, 2008 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᓇᓗᓇᐃᖅᓯᖃᐅᒻᒪᑦ ᒫᓐᓇᒎᖅ ᖃᐅᔨᒪᓐᖏᒻᒪᑦ ᓇᐃᓴᐅᑎᖓᓂᒃ  
ᕿᒥᕐᕈᓇᓐᓂᐊᑕᑦᑎᓐᓂᒃ ᐊᑭᑦᑐᕆᐊᕈᑎᔅᓴᖓᓂᒃ. ᖃᐅᔨᒪᓐᖏᓐᓂᕋᖅᐹ ᑕᐃᒪᓐᓇ ᖃᑦᓯᑖᓚᐅᓂᐊᕐᒪᖔᑦ 
ᖃᐅᔨᒪᔪᒥᓇᐅᒐᓗᐊᖅ ᖃᑦᓯᑖᓚᐅᓛᕐᒪᖔᓐ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᒪᓐᓇᐃᓛᒃ ᖃᐅᔨᓴᕋᑦᑎᒍ ᐊᕐᕌᓂᓂᒃ 
ᐊᑭᓕᖅᓯᓂᖅᓴᐅᓂᐊᖅᑰᖅᑐᒍᑦ ᐃᒻᒪᖄ $70 ᒥᓕᐊᓐ to $85 ᒥᓕᐊᓐᒥᑦ ᐊᕐᕌᓂ ᐊᑭᓕᐅᑎᒋᓚᐅᖅᑕᑦᑕ 
ᐅᓄᕐᓂᖅᓴᐅᑎᒋᓂᐊᖅᑐᖅ ᖄᒃᑲᓐᓂᐅᒍᑦ $70 to $85 ᒥᓕᐊᓐ. ᑕᒪᑐᒪᓂ ᐅᖅᓱᐊᓗᒻᒥᒃ ᓂᐅᕕᕈᑦᑕ 
ᑕᐃᒪᓐᓇᑎᒋ ᐊᑭᑐᑎᒋᓂᐊᖓᕐᒪᑦ. ᑖᓐᓇᐃᓛᒃ ᑕᕝᕙ ᐃᓱᒪᔅᓴᖅᓯᐅᕈᑎᒋᔭᕆᐊᖃᕐᓂᐊᕐᕋᑦᑎᒍ ᖃᓄᖅ ᑕᒪᓐᓇ 
ᑲᒪᒋᔭᕆᐊᖃᕐᓂᐊᕐᓂᑦᑎᓐᓂᒃ. ᑕᐃᒪᓐᓇᑎᒋ ᑕᕝᕙ ᐃᑉᐱᓂᖅᑕᐅᑎᒋᓂᐊᖅᑰᖅᑐᒍᑦ. ᒫᓐᓇᓗ ᔪᓚᐃᒥ ᐅᖅᓱᐊᓗᒻᒥᒃ 
ᓂᐅᕕᖅᐸᓪᓕᐊᔭᕆᐊᖃᕐᓂᐊᕐᓕᖅᖢᑕ ᐊᒻᒪᓗ ᐊᑭᑭᓪᓕᕚᓪᓕᓗᐊᔾᔮᖅᑰᖏᒻᒪᑦ ᔪᓚᐃᖑᕋᓱᐊᕐᓂᖓᓂ ᑕᐃᒪᐃᑉᐸᑦ 
ᒥᒃᓴᐅᓴᔅᓯᒪᔭᕗᑦ ᐅᖃᐅᓯᕆᓵᖅᑕᓐᓂ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᕗᑦ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᑲᖏᖅᖠᓂᐅᑉ 
ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 
 
ᐊᐱᖅᑯᑦ 540 - 2(4): ᐅᖅᓱᐊᓗᒃᑖᕈᑕᐅᓂᐊᖅᑐᑦ ᖃᓄᐃᓕᖓᓂᖏᑦ 2008-09-ᒥ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔪᒪᔭᕋ ᑕᒪᑐᒪᑦᑕᐅᖅ ᒥᒃᓵᓄᑦ ᑕᕝᕗᖓ ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ, CGS.  
 
ᒫᓐᓇᖃᐃ ᒥᓂᔅᑐ ᐅᖃᕈᓐᓇᖅᐳᖅ ᓂᐅᕕᖅᓯᒪᓕᕐᒪᖔᑦ CG & F ᐊᐅᔭᖅ ᐅᖅᓱᐊᓗᒃ ᐊᑐᖅᑕᐅᓂᐊᖅᑐᖅ 
ᓂᐅᕕᓐᓂᖏᒃᑯᑦᓯ ᒫᓐᓇ negotiate-ᑎᑉᐱᓯᓪᓗ ᐅᕝᕙ ᐅᕝᕙᓗᐅᕝᕙ ᓂᐅᕕᖅᐸᒌᖅᓯᒪᓕᖅᐱᓯ ᐃᓚᖓᓂᒃ 
ᐅᕝᕙᓘᓐᓂᑦ ᑕᒪᕐᒥᒃ ᐊᐅᔭᖅ ᓄᓇᕗᑦᒥᐅᓄᑦ ᑕᒪᒃᑯᓄᖓ ᐅᖅᓱᐊᓗᒃ ᐊᑐᖅᑕᐅᓂᐊᖅᑐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᑲᑎᒪᔨᐅᖃᑎᒐ ᐊᐱᖅᓱᖅᑐᖅ 
ᑕᒪᑐᒪ ᒥᒃᓵᓄᑦ. ᐅᖅᓱᐊᓗᖏᓛᖅ ᐱᔾᔪᑕᐅᒐᔪᒻᒪᑦ ᐊᒻᒪᓗ ᐊᑐᐃᓐᓇᓂᐊᖅᖢᑎᒍ.  
 
ᑕᐃᒪ ᑐᑭᓯᐅᒪᔭᒃᑯᑦ ᐅᖅᓱᐊᓗᒻᒥᒃ ᓂᐅᕕᖅᓯᒪᕙᒌᖅᖢᕈᑦ ᑰᔾᔪᐊᒦᑦᑐᒥᒃ. ᓇᓕᐊᖑᒻᒪᖔᑦ ᑭᓯᐊᓂ ᑐᑭᓯᓚᐅᕐᓗᖓ 
ᐅᖃᑦᑎᐊᕈᓐᓇᓂᐊᖅᐳᖓ. ᐊᑦᔨᒌᖃᑦᑕᖏᒻᒪᑕ ᑎᒻᒥᓲᖅ ᐅᖅᓱᐊᓗᐊ, ᒪᑐᒧᖓᓗ ᐃᓪᓗᓄᑦ ᐊᑐᖅᑕᐅᓂᐊᖅᑐᓄᑦ 
ᐅᖅᓱᐊᓗᒃ, ᑕᒪᒃᑯᓄᖓ ᓄᓇᒃᑰᕈᑎᓄᑦ ᐅᖅᓱᐊᓗᒃ. ᑕᒪᒃᑯᐊ ᑕᓪᓕᒪᐅᖅᑰᒪᑕᐃᒃᑯᐊ ᐅᖅᓱᐊᓗᐃᓐ.  
 
ᑕᐃᓐᓇ ᑰᔾᔪᐊᕐᒦᑦᑐᖅ ᖃᐅᔨᒪᔭᕋᓗᐊᕋ ᖃᓄᖅ ᐊᑦᑎᒋᒻᒪᖔᓪᓗ ᖃᐅᔨᒫᓂᖏᑦᖢᒍ. ᖁᒥᐅᑕᐅᔪᔅᓴᐅᓚᐅᕐᒪᑦ 
ᑕᐃᑲᓂ ᑰᔾᔪᐊᒦᑦᑐᖅ ᐊᖏᓗᐊᕌᓗᓐᖏᑦᑐᖅ ᑭᓯᐊᓂ. ᓄᓇᕗᓪᑖᕌᓗᒻᒧᑦ ᐊᑐᔾᔮᖏᑦᑐᖅ ᐊᖏᓗᐊᕌᓗᓐᖏᒻᒪᑦ. 
ᒫᓐᓇ ᑕᐃᒪ ᒪᐃᖑᓕᕐᒪᑦ ᐊᒻᒪ ᔫᓐ ᐊᑐᔅᓵᓕᓂᐊᕐᓕᕐᒥᒻᒪᑦ ᒫᓐᓇ ᓂᐅᕕᖅᐸᓪᓕᐊᓂᐊᓕᖅᑐᑦ ᑕᐃᒪ ᑕᕝᕙᓂ  

ᑕᖅᑭᓐ ᐊᑐᖅᑐᓐ ᐱᒋᐊᔪᒻᒪᑕ. ᔫᓂᓗᖃᐃ ᐊᑐᖅᑎᓪᓗᒍ ᐅᖅᓱᐊᓗᒻᒥᒃ ᓂᐅᕕᕆᐊᖅᐸᓪᓕᐊᓂᐊᓕᕐᒥᒻᒪᑕ 
ᑕᐅᓐᓇᖓᑦ ᓂᐅᕕᖅᕕᒋᖃᑦᑕᖅᑕᖏᓐᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐊᐱᕆᖅᑲᓐᓂᕈᒪᓪᓗᒍ ᒥᓂᔅᑕ. ᖁᔭᓐᓇᒦᒃ ᑖᓐᓇ ᑐᑭᓯᒐᑦᑎᒍ. ᑕᐃᓐᓇ ᐅᖅᓱᐊᓗᒃ 
ᑰᔾᔪᐊᕐᒥ ᓂᐅᕕᖅᑕᐅᔪᖅ ᒫᓂᑑᐸᒃᑰᖅᖢᓂ ᑕᐃᒃᑯᖓᑐᔅᓴᐅᒻᒪᑦ ᕿᒧᑦᓯᐅᑎᑯᑖᑯᑦ ᓄᓇᒃᑰᕈᑎᖅᔪᐊᒃᑯᑦ. ᑖᓐᓇ 
ᐱᔾᔪᑎᒋᓪᓗᒍ ᒥᓂᔅᑕᖃᐃ ᐅᖃᑦᑎᐊᕈᓐᓇᕐᕈᒫᖅᐳᑎᑦ ᑕᕝᕙᓂ ᑲᑎᒪᓂᑦᑎᓐᓂᒃ ᑕᐃᓐᓇ ᖃᓄᖅ ᐊᖏᑎᒋᒻᒪᖔᑦ 
ᐊᒻᒪᓗ ᖃᓄᖅ ᐊᑭᑐᑎᒋᓪᓗᒍ ᓂᐅᕕᒻᒪᖔᑦᓯᐅᒃ ᑕᐃᒃᑯᐊ ᐊᑕᐅᓯᐅᖅᑰᖏᒻᒪᑦ ᐅᖅᓱᐊᓗᒃ ᓂᐅᕕᖅᑕᓯ. ᑖᓐᓇᖃᐃ 
ᑐᓴᒐᔅᓴᑦᑎᐊᕙᐅᓗᒍ ᑕᕝᕗᖓ table-ᒍᓐᓇᓂᐊᖅᐱᐅᒃ ᑲᑎᒪᓂᑦᑎᓐᓂ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓗᐊᒻᒪᕆᐊᓗᒃ. ᑕᐃᒪᓐᓇ ᐱᔭᕆᐊᔅᓴᖅ 
ᓴᐱᓐᖏᑎᐊᖅᑐᖓ ᐊᒻᒪ ᑎᑎᕋᖅᑕᐅᓯᒪᓕᓱᖓᕌᖓᒥ ᓱᓕᑦᓯᐊᓂᖅᓴᐅᖃᑦᑕᕐᒪᑕ. ᑖᓐᓇ ᐱᔾᔪᑎᒋᓪᓗᒍ 
ᓴᐱᓐᖏᓯᐊᖅᑐᖓ ᑕᐃᒃᑯᐊᓗ ᓴᓇᔨᑯᓗᒃᑲ ᐸᕐᓇᐃᔪᓐᓇᓂᐊᕐᒥᒻᒪᑕ. ᐊᖏᖅᐸᕋ ᑲᑎᒪᔨᐅᖃᑎᒐ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ. ᒥᓂᔅᑕ ᑕᐃᓐᓇ table-ᓂᐊᕐᒪᒍ ᓴᖅᑭᓂᐊᕐᒪᒍᒎᖅ ᐅᖅᓱᐊᓗᒃ ᑕᐃᓐᓇ ᓂᐅᕕᖅᑕᐅᓯᒪᔪᖅ 
ᒫᓂᑑᐸᒃᑰᖅᖢᓂ ᑰᔾᔪᐊᕌᓗᒻᒥ. ᑕᐃᓐᓇ ᑐᓴᕈᒪᑦᓯᐊᕐᓂᐊᕐᕋᑦᑎᒍ ᖃᑦᓯᓄᑦ ᓄᓇᓕᓐᓂ ᐊᑐᕐᓂᐊᕐᒪᖔᑦ. 
ᑭᕙᓪᓕᕐᒥᐅᑐᐃᓐᓇᓄᕐᓗ ᐅᕝᕙ ᐅᖓᑖᓅᕐᓂᐊᖅᐸᓪᓗ ᑐᓴᕈᒪᓪᓗᑎᒍ.  
 
ᑖᓐᓇ ᐱᔾᔪᑎᒋᓪᓗᒍ ᐊᒻᒪ ᖃᐅᔨᔪᒪᒐᑦᑕ ᐅᖃᖅᑏ, ᐊᑭᖓ ᖃᓄᖅ ᐊᑭᑐᑎᒋᓪᓗᒍ ᓂᐅᕕᖅᑕᐅᒻᒪᖔᑦ. ᑖᓐᓇᖃᐃ 
ᐊᑭᖓ ᐃᓚᐅᓗᒍ ᑐᓴᕈᓐᓇᓂᐊᖅᐱᑎᒍ. ᒥᓂᔅᑕ ᑕᐃᓐᓇ information ᑕᕝᕗᖓ ᓴᖅᑭᑉᐸᒍ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᐃᒃᑯᐊ ᐊᐱᖅᑯᑕᐅᔪᓗᒃᑖᑦ 
ᐃᓗᐊᓃᒋᐊᕐᓂᐊᖅᐳᑦ ᐊᒻᒪᓗ ᖄᖓᒍᒃᑲᓐᓂᖅ Wednesday-ᓕᖅᐸᖅᑲᐃ ᑕᐃᓐᓇ ᐅᓪᓗᖅ ᐃᖅᑲᐅᒪᒐᒃᑯ ᑕᐃᑲᓂ 
ᑕᒪᓗᒃᑖᑦᑕ ᑲᑎᒪᔨᐅᔪᑎᒍᑦ Briefing-ᑕᐅᓂᐊᖅᑰᕋᑦᑕ ᐊᖏᖃᑎᒌᓗᒃᑖᓂᐊᕐᓂᕈᑦᑕ ᑕᒪᑐᒪ ᐅᖅᓱᐊᓗᓕᕈᓂᐅᑉ 
ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐊᐱᕆᒃᑲᓐᓂᕈᒪᓪᓗᒍ ᒥᓂᔅᑕ, ᑕᐃᒪ ᑖᒃᑯᐊ ᒫᓐᓇᒥᒃ ᐊᕐᕌᓂ ᑖᒃᑯᐊ ᐊᑭᖏᑦ 
ᑕᐅᑐᒃᖢᒋᑦ ᐅᖅᓱᐊᓗᐃᑦ ᐅᓪᓘᑉ ᒪᕐᕉᓚᐅᖅᑑᓪᓕ 55-ᐳᓴᒻᒥᒃ ᐊᑭᑦᑐᕆᐊᖅᓯᒪᓕᕋᑦᑕ ᓂᐅᕕᖅᑕᐅᓚᐅᖅᑎᓪᓗᒍ 
ᐊᕐᕌᓂ ᐊᐅᔭᐅᓚᐅᖅᑐᒥᒃ ᒫᓐᓇᒧᑦ ᑎᑭᑦᖢᒍ. ᑕᐃᒪᖃᐃ ᑖᓐᓇ ᐱᔾᔪᑎᒋᓪᓗᒍ ᓄᓇᕗᑦᒥᐅᑦ, ᒥᓂᔅᑕᖃᐃ 
ᐅᖃᕈᓐᓇᖅᐸ ᐊᑭᑦᑐᕆᐊᕐᓂᐊᕐᓂᖓᓂᒃ ᐅᖅᓱᐊᓗᒃ ᓂᐅᕕᖅᑕᐅᕌᓂᒃᓯᒪᓕᖅᐸᑦ ᑖᓐᓇ ᐱᓕᕆᐊᕐᕆᕕᓯᐅᒃ 
ᑕᐃᒪᓐᓇ. (ᑐᓵᔨᑎᒍᑦ) ᖁᔭᓐᓇᒦᒃ.  

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᓄᓇᓕᓐᓂ ᒐᕙᒪᓕᕆᓂᕐᒧᑦ ᐱᓕᕆᐊᓕᒃ, ᒥᓂᔅᑕ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᖔ, ᐅᖃᖅᑎᑦᑎᔩ. ᑕᒪᓐᓇ ᐅᖅᓱᐊᓗᓕᕆᓂᖅ 
ᓄᖅᑲᕈᑕᐅᓚᐅᖅᓯᒪᖏᑦᑐᖅ ᑕᐃᒪᓐᖓᑦ ᐊᒻᒪᓗ ᐅᓪᓗᑕᒫᑦ ᓱᓕ ᑲᒪᒋᔭᐅᔪᖅ. ᑕᐃᒃᑯᐊ PPD-ᓕᕆᔨᒃᑯᑦ ᐊᒻᒪ 
ᑖᒃᑯᐊ Finance-ᑯᑦ ᐊᑕᐅᑦᓯᒃᑯᑦ ᑲᑐᔾᔨᖃᑎᒌᓐᓇᓱᐊᖅᓯᒪᒐᓗᐊᕐᒪᑕ ᑕᒪᑐᒪ ᐅᖅᓱᐊᓗᓕᕆᓂᐅᑉ ᒥᒃᓵᓄᑦ.  
 
ᑕᐃᒪ ᐅᖃᖅᑲᐅᒐᒪ ᐅᐊᑦᓯᐊᖅ ᓲᕐᓗ ᓂᐅᕕᖅᐸᓪᓕᐊᓂᐊᓕᕐᒪᑕ ᐊᒻᒪ ᓂᐅᕕᖅᐸᓪᓕᐊᔭᕗᑦ ᑕᒫᓂ ᐅᓪᓗᒥ ᐊᑭᐊ 
ᑕᐅᑐᓐᖑᐊᖅᖢᒍ ᐅᓪᓗᒥ ᓂᐅᕕᕐᓂᖅᐸᑕ ᑭᓯᐊᓂ next month-ᓗ ᓂᐅᕕᓐᓂᖅᐸᑕ ᓇᓗᓇᐃᓂᐊᖅᐳᖅ 
ᖃᑦᓯᑐᓐᓂᐊᕐᒪᖔᑦ. ᑭᓯᐊᓂ ᐅᓪᓗᒥ ᐊᑐᖅᑕᕗᑦ ᓂᐅᕕᕐᓂᖅᐸᑕ ᑖᓐᓇ ᐃᑉᐸᔅᓴᖅ ᑐᑭᓯᓚᐅᖅᑕᒃᑯᑦ ᑕᐃᓐᓇ 
ᐊᑕᐅᓯᖅ ᖃᑦᑕᐅᔮᓗᒃ $135-ᖑᓚᐅᕐᒪᑦ ᑕᐃᑰᓇ NAV-ᕕᒃᑯᑦ ᑕᐃᒪᓐᓇ ᐊᑦᑐᑎᒋᔪᒥᒃ ᓂᐅᕕᕋᔭᖅᐳᑦ ᐅᓪᓗᒥ.  
 
ᑭᓯᐊᓂ ᒪᑉᐱᖅᐸᑦ ᓂᐅᕕᓐᓂᐊᕐᓂᖅᐸᑕ ᖃᐅᔨᒪᓇᔾᔮᖏᒻᒥᔪᖅ ᐊᑭᑦᑐᐸᓪᓕᐊᓂᖓ ᒪᓕᒃᖢᒍ. ᓄᓇᕗᒻᒥᐅᓄᑦ 
ᐅᖃᐅᔾᔭᐅᖃᑦᑕᓕᐊᓂᑦᖢᖓ ᓇᓗᓐᖏᑐᒡᒎᖅ ᖃᑉᓯᑦ ᐊᒥᓱᑲᓪᓚᐃᑦ ᑕᒫᓂ ᓄᓇᕗᒻᒥᐅᑕᐃ ᐅᕙᓐᓄᑦ ᐅᖃᖅᓯᒪᔪᑦ 
ᓂᕆᐅᑦᑐᒡᒎᖅ ᐊᑭᑦᑐᓐᓂᐊᕐᓕᕐᒥᒻᒪᑦ. ᑕᒪᓐᓇ ᐅᕙᒍᓪᓘᓐᓃᑦ ᐃᑉᐱᒋᓂᐊᓕᕐᒥᒐᑦᑎᒍᑦ ᓇᓗᓇᖏᒻᒪᑦ ᐅᖅᓱᐊᓗᒃ 
ᐊᑭᑦᑐᐸᓪᓕᐊᓂᖓ ᒪᓕᑐᐃᓐᓇᖅᑐᒍ.  
 
(ᑐᓵᔨᑎᒍᑦ) ᐅᖃᖅᑏ, ᑕᐃᒃᑯᐊ ᐊᑭᑦᑐᕆᐊᖅᐸᓪᓕᐊᔪᐊᓘᒻᒪᑕ ᐅᖅᓱᐊᓗᐃᑦ ᐊᑭᑦᑐᕆᐊᖅᐸᓪᓕᐊᓂᖏᓐᓄᑦ 
ᐃᓱᓕᖁᔨᔾᔮᖏᒻᒪᑕ ᐊᑭᑦᑐᕆᐊᕐᓂᕆᔭᖓ ᑕᑦᑲᒃᑯᐊ ᓂᕿᐊᖅᑕᐅᕕᒋᓯᒪᔭᕗᑦ ᐅᖃᓕᕇᕐᒪᑕ 
ᐊᑭᑦᑐᕆᐊᓂᐊᖅᓯᓂᒃᓴᐃᓪᓗᑎᑦ ᐅᖅᓱᐊᓗᒻᒥᑦ. ᐄ, ᓇᓗᓇᖏᑦᑐᖅ ᐅᖃᕈᓐᓇᖏᑦᑐᖓ ᐊᑭᑭᓪᓕᒋᐊᕐᓂᐊᕐᓂᖓᓂᑦ. 
ᑕᐅᑐᓕᕇᕋᑦᑎᒍᑦ $135-ᕌᓕᕐᒪᑦ ᖃᑦᑕᐅᔭᖅ ᐊᑕᐅᓯᖅ ᐃᑉᐸᒃᓴᖅ ᐱᕙᓪᓕᐊᔪᑦ ᒪᓕᒃᖢᒋᑦ. ᖃᐅᔨᒪᖏᑦᑐᖓ 
ᖃᑦᓯᕌᕐᓂᐊᕐᒪᖔᑕ ᖃᐅᖅᐸᓪᓗ ᖃᑦᓯᕌᓂᐊᕐᒪᖔᑕ ᖃᐅᔨᒪᑭᑦᑐᖓ ᒥᒃᓴᐅᓴᒍᓐᓇᖏᓐᓇᒃᑭᑦ.  
 
ᐅᖃᕈᓐᓇᖅᑰᖅᑐᖓ ᒥᔅᓴᐅᓴᒃᓯᔪᓐᓇᖅᑐᒍᑦ ᒐᕙᒪᒃᑯᓃᖔᕐᓗᑕ ᐊᑭᑦᑐᕆᐊᕈᑎᐅᔪᖃᓛᖅᑐᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᑐᖅᑐᖅ ᐃᖃᓗᐃᑦ ᕿᑎᐊᓄᑦ, ᒪᓕᒐᓕᐅᖅᑎ ᑐᑐ. 
 
ᐊᐱᖅᑯᑦ 541 - 2(4): ᖃᓄᐃᓘᕐᓂᐊᖅᐸᑦ ᓄᓇᕗᑦ ᒐᕙᒪᒃᑯᑦ ᐅᖅᓱᐊᓘᑉ ᐊᑭᑦᑐᕆᐊᕐᓂᖓᓂᒃ (ᑐᑐ) 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐊᐱᖅᑯᑎᒋᔭᕋ ᒥᓂᔅᑕᒧᑦ ᑮᓇᔭᓕᕆᓂᕐᒧᑦ ᖁᔭᓐᓇᒦᕈᒪᓪᓗᒍᓗ 
ᐅᖃᑦᑎᐊᖃᐅᒻᒪᑦ ᖃᓄᖅ ᓂᕆᐅᒍᑎᖃᕐᒪᖔᑕ ᐅᖅᓱᐊᓗᒃ ᐊᑭᑦᑐᕆᐊᖅᑕᐅᓂᐊᕐᓂᐊᓄᑦ $70 ᐊᒻᒪ $85 
ᒥᓕᐊᓐᖑᓂᐊᕐᓂᕋᖅᑲᐅᒻᒪᒍ.  
 
ᐅᖃᖅᑎ, ᑕᐃᒪ ᒥᓂᔅᑕ ᖃᐅᔨᒪᔪᒃᓴᐅᓂᐊᖅᑐᖅ $10 ᒥᓕᐊᓐᓂᑦ ᐊᑭᑦᑐᕆᐊᓚᐅᖅᓯᒪᒻᒪᑕ ᐊᕐᕌᓂ, 
ᐊᑭᑦᑐᕆᐊᕐᓂᖏᑦ ᐱᔾᔪᑎᒋᓪᓗᒋᑦ ᐅᖅᓱᐊᓗᐃᑦ ᓲᖃᐃᒻᒪ ᓄᓇᕗᒻᒥᐅᑕᐅᔪᑦ ᐃᑲᔪᖅᑕᐅᒋᐊᖃᕐᒪᑕ ᓲᕐᓗ 
ᐊᑭᓖᖃᑦᑕᕈᔾᔭᐅᓗᑎᑦ ᐃᓚᖏᓐᓂ.  
 
ᑕᐃᒪ $70 ᒥᓕᐊᓐ ᐊᒻᒪ $85 ᒥᓕᐊᖑᔪᑦ ᑖᒃᑯᐊ ᐅᓄᖅᑐᖅᔪᐊᒻᒪᕆᐊᓘᒻᒪᑕ $10 ᒥᓕᐊᓐ ᐅᖓᑖᓄᑦ 
ᐊᑭᖃᕐᒪᑕ. ᑕᐃᒪ ᐃᖅᑲᓇᐃᔭᖅᑎᖏᑦ ᕿᒥᕈᓯᒪᕙᑦ ᖃᓄᖅ ᑕᒪᓐᓇ ᐊᑭᑦᑐᕆᐊᕈᑕᐅᔪᖅ 
ᒥᑭᓪᓕᒋᐊᕈᓐᓇᖅᔫᒥᖁᓪᓗᒍ ᐊᒻᒪᓗ ᓇᑭᓪᓗ ᑮᓇᐅᔭᑦ ᐱᔭᐅᓂᐊᖅᐸᑦ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᐊᐱᖅᑯᑎᖓ ᐃᒫᒃ ᐃᓱᒫᓘᑎᒋᔭᕗᑦ ᐊᒻᒪᓗ 
ᒫᓐᓇ ᑕᐃᒪ ᕿᒥᕈᔭᐅᒻᒪᑦ, ᐃᓛᒃ ᕿᒥᕈᔭᐅᕙᓪᓕᐊᒻᒪᑦ ᑕᒪᓐᓇ ᖃᓄᖅ ᖃᓄᖅᑑᕆᐊᖃᕋᔭᕐᒪᖔᑦᑕ ᓲᕐᓗ 
ᐊᑭᑦᑐᕆᐊᕈᑎᓕᒫᑦᑎᐊᑦ ᒪᓕᓪᓗᒋᑦ ᐊᑭᑦᑐᕆᐊᖅᓯᓇᔭᕈᑦᑕ ᐊᕐᓂᕐᓇᓗᐊᕐᓂᐊᕐᒪᑦ ᓄᓇᕗᒻᒥᐅᓄᑦ 
ᓇᓗᓇᖏᑎᐊᖅᑐᖅ.  
 
ᖃᓄᕐᓕ ᑕᐃᒪ ᑕᒪᓐᓇ ᑲᒪᒋᔪᓐᓇᕋᔭᕐᒪᖔᑦᑎᒍᑦ, ᓲᕐᓗ ᐊᑭᑦᑐᕆᐊᕐᓂᐅᓇᔭᖅᑐᖅ, ᑕᒪᓐᓇ ᒫᓐᓇ ᕿᒥᕐᕈᔭᐅᒻᒪᑦ 
ᐊᒻᒪᓗ ᓇᓖᕌᕈᑎᒃᓴᓂᑦ ᑕᒪᒃᑯᐊ ᓇᓪᓕᐊ ᐱᐅᓂᖅᐹᖑᓇᔭᕐᒪᖔᑦ ᑖᒃᑯᐊ ᐃᓱᒪᖅᓴᖅᓯᐅᕈᑎᒃᓴᓂᑦ ᒫᓐᓇ ᓴᓇᒐᑦᑕ 
ᐊᒻᒪᓗ ᓇᓗᓇᖏᑐᕐᓗ ᐱᖓᔪᐊᓂ ᑲᑎᒪᓕᕈᑦᑕ ᑕᒃᑯᐊ ᐸᕐᓇᖅᓯᒪᔭᐅᑎᓐᓇᓱᓐᓂᐊᖅᑕᕗᑦ ᐃᑉᐱᓇᓪᓚᕆᓐᓂᐊᕐᒪᑦ. 
ᑕᐃᒪᓐᓇᐃᕌᓪᓚᓚᐅᖅᑎᓪᓗᒍ ᑖᒃᑯᓄᖓ FMB-ᑯᓄᓪᓗ, cabinet-ᒧᓪᓗ ᐅᑎᕆᐊᖃᕐᓂᐊᕐᒥᒐᑦᑕ ᑖᒃᑯᐊ 
ᐱᓕᕆᕕᐅᔪᑎᒍᑦ ᒪᑯᐊ ᓇᓪᓕᐊ ᐊᑐᓕᖅᑕᐅᑎᓇᓱᓐᓂᐊᕐᒪᖔᑦᑎᒍᑦ ᒐᕙᒪᒃᑯᓐᓄᑦ 
ᑖᒃᑯᓄᖔᖅᑕᐅᓇᓱᒋᐊᖃᕋᔭᖅᑐᑎᑦ ᑭᓯᐊᓂ ᐊᐱᖅᑯᑎᒋᓵᖅᑕᖓ.  
 
ᑲᒪᒋᔭᕗᑦ ᒫᓐᓇ. ᖃᓄᖅᑑᕈᑎᒋᓇᓱᐊᖅᐸᓪᓕᐊᔭᕗᑦ ᑖᒃᑯᐊ ᑮᓇᐅᔭᓕᕆᔨᒃᑯᑐᐃᓐᓇᐅᖏᑦᑐᑦ ᑭᓯᐊᓂ ᐊᓯᖏᑦ 
ᐱᓕᕆᕕᐅᔪᐃᑦᑕᐅᖅ ᑕᒪᒃᑯᓂᖓ ᐱᓕᕆᖃᑎᒋᕙᓪᓕᐊᓇᓱᑦᑕᕗᑦ. ᑕᒪᓐᓇ ᐅᖅᓱᐊᓗᖏᓛᒃ ᐊᑭᑦᑐᓂᐊᕐᓂᖓ 
ᓇᓗᓇᖏᑎᐊᕐᒪᑦ ᖃᓄᕐᓕ ᐊᑲᐅᓂᖅᐹᖑᓇᔭᕐᒪᖔᑦ ᑲᒪᒋᓇᓱᓪᓗᑎᒍᑦ ᒫᓐᓇ ᖃᓄᖅᑑᕈᑎᒋᔭᕗᑦ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ.  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᖁᔭᓐᓇᒦᕈᒪᔭᕋ ᑭᐅᑦᑎᐊᕐᒪᑦ ᒥᓂᔅᑕ. $70 ᐊᒻᒪ $85 ᒥᓕᐊᓂᑦ 
ᐊᑭᑦᑐᕆᐊᕈᑎᖃᓂᐊᕐᒪᑕ ᑖᒃᑯᐊ ᐅᓄᖅᑐᒻᒪᕆᐊᓘᓪᓗᑎ ᐊᕐᕋᒍᓗᑦᑖᖅ ᑕᒪᓐᓇ ᑮᓇᐅᔭᖁᑎᒋᔭᐅᖃᑦᑕᕐᖢᓂ 
ᐅᖅᓱᐊᓗᓐᓄᑦ ᓂᐅᕐᕈᑕᐅᖃᑦᑕᖅᑐᖅ. 
 
ᐊᒻᒪᓗ ᐃᑲᔪᖅᑕᐅᒐᓱᓐᓂᐊᕐᒪᑕᒎᖅ ᓄᓇᕗᒥᐅᑕᐅᔪᑦ ᑕᐃᒃᑯᐊ ᐊᑐᕐᓂᖅᐹᖑᖃᑦᑕᖅᑐᖅ ᑕᒪᒃᑯᐊ 
ᐃᑉᐱᒍᓱᒃᑎᑕᐅᒻᒪᑕ ᐊᑭᑦᑐᕆᐊᖅᑐᓄᑦ ᒐᕙᒪᒃᑯᑦ. ᑕᐃᒪᓐᓇ ᐃᓱᒪᒋᓪᓗᒍ ᕿᒥᕐᕈᓯᒪᕕᓰ ᑮᓇᐅᔭᑦ 
ᓇᑭᓐᖔᓂᐊᕐᒪᖔᑕ ᐊᑭᑦᑐᕆᐊᕈᑎᒋᔭᐅᔪᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ $75 to $85 ᒥᓕᐊᓐ ᑖᓐᓇ ᐅᖃᐅᓯᕆᔭᕗᑦ ᒫᓐᓇ 
ᐊᑭᖓ ᒪᓕᒃᑐᒍ ᑕᐃᒪᐃᑦᑑᔪᖅ.  
 
ᑐᓵᖅᑰᖏᒻᒪᑦ. ᑕᐃᒪᖃᐃ ᑖᒃᑯᐊ ᐅᓪᓗᒥᓕᓴᒻᒧᑦ ᐊᑭᖓ ᒪᓕᒃᑐᒍ ᑖᒃᑯᐊ ᑕᐃᒪᓐᓇᑎᒌᐸᓗᒃᑲᔭᖅᑐᖅ. 
ᐱᓇᓱᐊᕈᓯᕆᓂᐊᖅᑕᑎᓐᓂ ᐊᓯᔾᔨᑐᐃᓐᓇᕆᐊᓕᒃ, ᐊᓯᔾᔨᓂᐊᖅᑐᖅ ᓇᓗᓇᓐᖏᒻᒥᔪᖅ, ᑲᑕᒋᐊᕐᓂᐊᕐᒪᖔᓐ, 
ᐅᓄᖅᓯᒋᐊᕐᓂᐊᕐᒪᖔᑦ ᓇᓗᓇᖅᖢᓂ.  
 
ᑖᒃᑯᐊ ᒪᓕᒃᖢᑎᒍ ᑕᒪᓐᓇ ᐃᓱᒪᔅᓴᖅᓯᐅᕈᑎᒋᕙᓪᓕᐊᔭᕗᑦ. ᐊᒻᒪᓗ ᐅᖃᐅᓯᕆᖅᑲᐅᔭᕋ ᑕᒪᓐᓇ 
ᐅᖃᐅᓯᕆᑦᑎᐊᕌᓪᓚᓚᐅᕐᓗᑎᒍ Cabinet-ᒧᓪᓗ FMB-ᒧᓪᓗ ᐊᖏᖅᑕᐅᑎᓐᓇᓱᒋᐊᖃᕐᓂᐊᕐᕋᑦᑕ CG&S 
ᐱᖃᑎᒋᓂᐊᕐᕋᑦᑎᒍ ᐅᖅᓱᐊᓗᒻᒧᑦ ᖃᓄᖅ ᐊᑲᐅᓂᖅᐹᖑᓇᔭᕐᒪᖔᑦ. ᑭᓯᐊᓂ ᓇᓗᓇᓐᖏᑦᑎᐊᒻᒪᕆᑦᑐᖅ 
ᐊᑐᖅᑕᐅᓂᖃᕕᔾᔪᐊᕐᓂᐊᖅᑐᒍᑦ. ᑭᓯᐊᓂ ᒫᓐᓇ ᓇᓚᐅᒃᑖᑐᐃᓐᓇᕈᒪᖏᓚᖓ ᖃᓄᑎᒋ ᓇᐃᓴᐅᑎᓂᒃ 
ᐱᑕᖃᓕᖅᐸᑦ ᑖᒃᑯᐊ ᓴᖅᑭᑎᒃᑲᓐᓂᕈᑦᑎᒍ ᓇᓗᓇᓐᖏᓂᖅᓴᐅᓂᐊᖅᑰᒻᒪᑦ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᐸᕋᓗ ᑖᓐᓇ ᑭᐅᑦᓯᐊᕐᒪᑦ ᒥᓂᔅᑕ. ᒫᓐᓇ ᑖᒃᑯᐊ ᐊᑭᖏᑦ 
ᒪᓪᓕᓗᒋᑦ $70-$85 ᒥᓕᐊᖑᓂᐊᕐᓂᕋᖅᑲᐅᒻᒪᒋᑦ ᐅᖓᑖᓅᓐᓂᐊᖅᑐᔅᓴᐅᔪᖅ. ᑕᐃᒪ ᐊᐱᕆᔭᕋ ᒥᓂᔅᑕ  
ᖃᐅᔨᒪᒐᑦᑕ ᐅᓄᖅᓯᒋᐊᒃᑲᓂᕐᓂᐊᕐᒪᑕ, ᐊᑭᑦᑐᕆᐊᒃᑲᓂᕐᓂᐊᕐᒪᑕ.  
 
ᑕᐃᒪ ᒐᕙᒪᒃᑯᑦ ᐊᐱᕆᓪᓚᕆᑦᑕᒃᑲ ᐊᑐᓐᓂᖅᐹᖑᖃᑦᑕᕐᒪᑕ ᐅᖅᓱᐊᓗᓐᓂᒃ ᒐᕙᒪᒃᑯᑦ 
ᐊᑭᑦᑐᕆᐊᖅᕕᐅᓂᖅᐹᖑᓂᐊᕐᒪᑕ ᐱᓕᕆᓯᒪᓕᖅᐹᑦ ᓇᑭᑦ ᑮᓇᐅᔭᑦ ᐱᔭᐅᓂᐊᕐᒪᖔᑕ ᐊᑭᑦᑐᕆᐊᕈᑎᓄᑦ 
ᐊᑭᓕᐅᑎᒋᔭᐅᒋᐊᖃᕐᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 
 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᑕᒪᓐᓇ ᐃᓱᒪᔅᓴᖅᓯᐅᕈᑎᒋᓯᒪᔭᕗᑦ. ᖃᓄᖅ ᐊᑲᐅᓂᖅᐹᖑᓇᔭᕐᒪᖔᑦ ᑭᓯᐊᓂ ᒫᓐᓇ 
ᓈᓚᐅᒃᑖᓗᐊᕐᓂᐊᕐᕋᑦᑕ. ᑕᐃᒪ ᐃᒪᓐᓇ ᓇᓗᓇᕈᓐᓃᕐᓗᓂ ᑖᓐᓇ ᐅᓂᒃᑲᐅᓯᕆᔪᓐᓇᑎᐊᕐᓂᐊᖅᑕᕗᑦ ᐊᒻᒪᓗ 
ᐱᓇᓱᐊᕈᓯᕆᓂᐊᖅᑕᑎᓐᓂ ᑕᐃᑲᓂ ᐱᖓᑦᑎᕐᒥ ᒪᓕᒐᓕᐅᖅᑎᓕᒫᑦ ᑲᑎᒪᖃᑎᒋᓕᕈᑦᑎᒍ ᑕᒪᒃᑯᓄᖓ 
ᐅᖅᓱᐊᓗᓕᕆᓂᐅᑉ ᐊᒻᒪᓗ ᐊᓯᖏᓐᓄᑦ ᐆᒪᖅᑯᑏᓪᓗ ᐊᑭᑦᑐᕆᐊᖅᐸᓪᓕᐊᔭᕆᐊᖃᓐᓂᖏᓐᓄᑦ.  
 
ᑕᒪᒃᑯᐊ ᐊᒥᓱᕈᓘᔭᓗᐃᑦ ᑕᕝᕙᓂ ᐊᒃᑐᖅᑕᐅᓂᖃᕐᓂᐊᕐᓂᖏᓐᓄᑦ. ᑕᐃᑰᓇ ᐅᓂᒃᑳᑦᑎᐊᕈᒪᕗᒍᑦ 
ᒪᓕᒐᓕᐅᖅᑎᐅᖃᑎᑦᑎᓐᓄᑦ ᖃᓄᖅ ᐊᒃᑐᖅᑕᐅᓇᔭᕐᒪᖔᑦᑎᓐᓂᒃ ᐊᒻᒪᓗ ᖃᓄᖅ ᑕᒪᓐᓇ ᑲᒪᒋᓇᔭᒻᒪᖔᑦᑎᒍ 
ᐊᑲᐅᓂᖅᐹᖑᓇᔭᕆᐊᔅᓴᖓᓂᒃ ᑕᐃᒃᑰᓇ ᑕᐃᒪ ᐅᓂᒃᑳᑦᑎᐊᕈᒪᕗᒍᑦ ᐊᒻᒪᓗ ᑭᖑᓂᐊᒍᖅᑲᐃ 
ᐃᓱᒪᔅᓴᖅᓯᐅᕈᓐᓇᓂᖅᓴᐅᓂᐊᖅᑐᒍᑦ ᒐᕙᒪᒃᑰᔪᑎᒍᑦ ᑕᒪᓐᓇ ᖃᓄᖅ ᑲᒪᒋᔪᓐᓇᕐᒪᖔᑦᑎᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒪᓕᒐᓕᐅᖅᑎ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕐᒥᔭᕋ ᒥᓂᔅᑕ ᐅᖃᑦᑎᐊᕐᒪᑦ ᐅᓂᒃᑳᕕᐅᑦᑎᐊᕐᓂᐊᖅᐳᒍᑦ 
ᐱᖓᑦᑎᑐᐅᓕᖅᐸᑦ. 
 
$70-$85 ᒥᓕᐊᓐ ᑖᒃᑯᐊ ᐊᒃᑭᑦᑐᕆᐊᕈᑕᐅᓂᐊᖅᑐᑦ ᐅᓄᖅᑐᒻᒪᕆᐊᓘᒻᒪᑕ ᑕᐃᒪᓐᓇ 
ᐊᑭᑦᑐᕆᐊᕈᔾᔭᐅᓂᖅᐹᖑᓂᐊᕐᒪᑕ ᑖᒃᑯᐊ ᒐᕙᒪᒃᑯᑦ ᐊᑐᖃᑦᑕᕐᓂᖏᑦ ᐅᖅᓱᐊᓗᓐᓂᒃ ᓄᓇᓕᓐᓄᑦ.  
 
ᒪᓕᒐᓕᐅᖅᑎᓕᒫᑦ ᑖᒃᑯᐊ ᓂᓪᓕᖅᑲᑦᑕᐸᓪᓚᐃᓂᐊᖅᑐᔅᓴᐅᒻᒪᑕ ᐊᑲᐅᖏᓕᐅᕈᑎᒋᔭᐅᑐᐃᓐᓇᓂᐊᖅᑰᒻᒪᑦ 
ᐊᓯᖏᓐᓄᑦ ᐱᓕᕆᐊᕆᔭᐅᔪᓄᑦ ᒐᕙᒪᒃᑯᓐᓄᑦ. ᑕᐃᒪᓐᓇ ᑕᕝᕙ ᑲᑎᒪᔨᓗᒃᑖᑦ ᑕᕝᕙᓃᑦᑐᑦ 
ᐃᓚᐅᑎᑕᐅᒍᓐᓇᖁᕙᒃᑲ ᐃᓱᒪᓕᐅᕈᑎᖃᓚᐅᖏᓐᓂᖓᓂ.  
 
ᒥᓂᔅᑕᖃᐃ ᖃᐅᔨᒋᐊᑦᓯᐊᕈᓐᓇᓂᐊᖅᐸ ᐱᓕᕆᐊᒃᓂᒃ ᒐᕙᒪᒃᑯᑦ ᐊᓯᖏᑦ ᓇᓪᓕᐊᖏᑦ ᐃᑉᐱᒍᓱᒃᑎᑕᐅᓂᐊᕐᒪᖔᑕ 
ᑮᓇᐅᔭᑦ ᐅᓄᖅᓯᒋᐊᕐᓂᖏᑦ ᐊᑭᓕᐅᑎᒃᓴᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑐᑐ. ᑮᓇᐅᔭᓕᕆᔨᒃᑯᓐᓄᑦ ᐱᓕᕆᐊᓕᒃ, ᒥᓂᔅᑕ ᑕᐹᖅᔪᒃ. 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᑦᑎᐊᒻᒪᕆᒃ ᑖᒃᑯᐊ ᑐᓴᕈᒪᓪᓚᕆᓐᓂᐊᕋᑦᑎᒍᑦ 
ᒪᓕᒐᓕᐅᖅᑎᐅᖃᑎᒋᔭᕗᑦ, ᖃᓄᕐᓕ ᐃᓱᒪᒻᒪᖔᑕ ᐊᒻᒪᓗ ᓇᐅᒃᑯ, ᐃᓛ, ᐃᑉᐱᓐᓇᖏᓗᐊᓂᖅᓴᔪᓐᓇᕋᔭᕐᒪᖔᑦ. 
ᐃᓛᒃ ᓇᐅᒃᑯᓕᒫᖅ ᐊᑦᑐᖅᑕᐅᓂᖃᓂᐊᕐᓂᖓ ᐱᔾᔪᑎᒋᓪᓗᒍ. ᑕᐃᒪᐃᑦᑐᓂᐅᓇ ᑕᐃᒪ ᑲᑎᒪᖃᑎᖃᕈᒪᕗᒍᑦ  
ᒪᓕᒍᓕᐅᖅᑎᐅᖃᑎᑦᑎᓐᓂ ᑖᒃᑯᐊ ᐃᓚᐅᔪᓐᓇᑦᑎᐊᖁᓪᓗᒋᑦ ᐊᒻᒪᓗ ᑐᓴᕈᒪᒐᑦᑎᒋᓪᓗ ᖃᓄᖅ ᐃᓱᒪᒻᒪᖔᑕ, 
ᑐᓴᓚᐅᕐᓗᑎᒍ ᑕᐃᒪ ᐃᓱᒪᖅᓴᖅᓯᐅᕈᓐᓇᓂᖅᓴᐅᓂᐊᕋᑦᑕ. ᑖᔅᓱᒧᖓ ᐱᔾᔪᑎᖃᖅᑐᓂ ᑲᑎᒪᖃᑎᖃᓂᐊᕋᑦᑕ 
ᒪᓕᒐᑏᑦ ᐃᑲᔪᖅᑎᒋᔪᒪᓪᓚᕆᒃᑲᑦᑎᒍ ᐃᑲᔪᖅᑎᒋᔭᕆᐊᖃᕐᓂᐊᖅᑐᑎᒍᓗ ᓄᓇᕗᒻᒥᐅᓕᒫᑦ ᐊᑦᑐᖅᑕᐅᓕᒑᒻᒪᑕ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏᑦ, ᐊᐱᖅᓱᓐᓇᐅᑉ ᓯᕿᖑᔭᖓ ᓄᖑᒻᒥᒻᒪᑦ. ᑲᑎᒪᔾᔪᑎᒐᔅᓴᑎᓐᓄᑦ 
ᓅᒋᐊᕐᓗᑕ. ᑲᑎᒪᔾᔪᑎᔅᓴᑦᑕ 7-ᖓᑦ. ᑎᑎᖅᑲᒃᑯᑦ ᐊᐱᖅᑯᑏᑦ. ᑲᑎᒪᔾᔪᑎᔅᓴᕗᑦ 8. ᑭᐅᔾᔪᑏᑦ ᑎᑎᖅᑲᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 9. ᑭᐅᔾᔪᑏᑦ ᒪᑐᐃᖅᓯᒋᐊᓐᖓᐅᑕᐅᓚᐅᖅᑐᓄᑦ. ᑲᑎᒪᔾᔪᑎᔅᓴᕗᑦ 10. 
ᐊᑎᓕᐅᖅᓯᒪᔪᑦ. ᑲᑎᒪᔾᔪᑎᔅᓴᕗᑦ 11. ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ. ᑲᑎᒪᔾᔪᑎᔅᓴᕗᑦ 
12. ᑐᓴᖅᑎᑎᔾᔪᑎᖏᑦ ᑲᑎᒪᔨᕋᓛᑦ ᑲᑎᒪᔩᑦ ᕿᒥᕐᕈᔭᐅᓂᖏᓐᓄᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 13. 
ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᖁᑦᑎᓂᖅᐹᖅ ᑲᑎᒪᔨᖏᓐᓄᑦ ᐱᓕᕆᐊᓕᒃ, ᒥᔅᑕ ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 230 - 2(4): ᐊᑭᑦᓯᕋᖅ ᒪᓕᒐᓕᕆᔨᐅᓂᕐᒧᑦ ᐃᓕᓐᓂᐊᕈᑎᒃ: ᒪᓕᒐᓕᕆᔨᓂᑦ 

ᐃᓕᓐᓂᐊᑎᑦᑎᓂᖅ ᐅᑭᐅᖅᑕᖅᑐᒥ (ᐅᑲᓕᖅ) 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 231 - 2(4): ᒥᑭᓛᒥᒃ ᐃᑲᕐᕋᒧᑦ ᑮᓇᐅᔾᔭᔅᓯᐅᑎᓄᑦ ᐊᕐᕌᒍᑕᒫᑦ ᐅᓂᒃᑳᖅ 2007 

(ᐅᑲᓕᖅ) 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᓂᖓ ᒪᕐᕉᓐᓂᒃ ᐊᓚᒃᑲᐃᔪᒪᒐᒪ ᑲᑎᒪᕕᑦᑎᓐᓄᑦ: ᑖᓐᓇ 
ᓯᕗᓪᓕᖅ ᑖᒃᑯᐊ ᐊᑭᒃᒧᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᑎᑦᑎᓚᐅᖅᓯᒪᔪᑦ ᐅᓂᒃᑳᒐᖏᑦ ᖃᓄᐃᓘᖅᓯᒪᒻᒪᖔᑕ, 
ᐊᒻᒪᓗ ᑖᒃᑯᐊ ᐊᕐᕌᒍᒫᖅᓯᐅᑏᑦ ᑮᓇᐅᔭᓕᐅᖅᑕᐅᕙᑦᑐᑦ ᓇᐅᒃᑯᑦ ᑭᓪᓕᖃᕐᒪᖔᑕ ᐊᕐᕌᒍᑕᒫᖅᓯᐅᑏᑦ 2007-ᒥ 
ᐅᓂᒃᑳᖅᓯᒪᔪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᕗᓕᖅᑎ. ᑎᑎᖅᑲᖏᑦ ᒪᐅᓐᖓᖅᑕᐅᑲᐃᓐᓇᕐᓂᐊᕐᖓᑕ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃ. ᑭᒡᒐᑐᖅᑐᖅ ᖃᒪᓂᑦᑐᐊᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 232 - 2(4): ᐃᓚᒋᔭᐅᒍᓐᓃᕐᓂᖅ ᓄᓇᕗᑦ ᑲᑐᔾᔨᖃᑎᒌᒃᑯᓐᓂᒃ ᓄᓇᓖᑦ 

ᒐᕙᒪᖏᓐᓂᑦ - ᑎᑎᖅᑲᒃ ᖃᒪᓂᑦᑐᐊᕐᒥᒃ (ᓯᒪᐃᓚᒃ) 
 
ᓯᒪᐃᓚᒃ: ᒪ’ᓇ ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᖃᖅᑏ, ᓴᖅᑭᑎᑦᑎᔪᒪᔪᖓ ᑎᑎᖅᑲᓂᑦ ᒪᐃᔭᒥ ᖃᒪᓂᑦᑐᐊᒥ 
ᑖᒃᑯᐊᐱᖁᔨᕗᖔᕈᑕᐅᓯᒪᔪᑦ ᕼᐊᒻᓚᒃᑯᖏᓐᓄᑦ ᐃᐳᕈ 10-ᖑᒪᐅᖅᑐᒥ ᑖᒃᑯᐊ ᐃᓚᒋᔭᐅᖃᑕᐅᓂᖏᑦ ᓄᓇᕗᒻᒥ 
ᓄᓇᓕᕆᔨᒃᑯᑦ ᑲᑐᔾᔨᖃᑎᒌᒃᑯᖏᓐᓄᑦ. ᖁᔭᓐᓇᒦᒃ ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᑎᑎᖅᑲᖏᑦ ᒪᐅᓐᖓᖅᑕᐅᓂᐊᕐᒪᑕ.  
 
ᑲᑎᒪᔾᔪᑎᔅᓴᕗᑦ 13. ᓴᖅᑭᖅᑕᐅᓂᖏᑦ ᑎᑎᖅᑲᐃ. ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᓄᑦ. 
ᑭᒡᒐᑐᖅᑐᖅ ᑲᖏᕐᖠᓂᐅᑉ ᐅᐊᓐᓇᖓᓄᑦ, ᒪᓕᒐᓕᐅᖅᑎ ᑰᓕ. 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 035 - 2(4): ᐊᒧᓯᓂᖅ ᒪᓕᒐᒃᓴᖅ 5-ᒥᒃ, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᓕᓐᓂ 

ᓂᕈᐊᖅᑐᓕᕆᓂᕐᒧᑦ ᒪᓕᒐᖓᑦ - ᖃᐅᔨᒃᑲᐃᒍᑦ (ᑰᓕ) 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᑎᓂᐊᖅᑐᖓ ᓇᒡᒐᔾᔭᐅᒥ, ᒪᐃ 26-ᖑᓕᖅᐸᑦ, ᐅᓄᓂᖓ 
ᐱᒋᐊᖅᑎᑦᑎᓂᐊᕋᒪ: 
 
ᑕᐃᒪ ᐱᒋᐊᖅᑎᑦᑎᕗᖓ, ᑐᒡᓕᖅᑕᐅᓪᓗᖓ ᑲᑎᒪᔨᐅᔪᒥᑦ ᐊᑯᓪᓕᕐᒥᑦ, ᒪᓕᒐᒃᓴᖅ 5, ᒪᓕᒐᓕᐅᖅᑎᒃᑯᑦ 
ᑎᓕᓯᒋᐊᖃᖅᐳᑦ ᐲᖅᑕᐅᖁᓪᓗᒋᑦ ᐱᖁᔭᒃᓴᖅ, ᐲᖅᑕᐅᖁᓪᓗᒍ ᑕᕝᕙᓐᖓᑦ ᑲᑎᒪᔾᔪᑎᒃᓴᑎᓐᓂ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᑰᓕ. ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᓄᑦ. 
ᖁᑦᑎᓂᖅᐹᖅ ᑲᑎᒪᔨᓄᑦ ᐱᓕᕆᐊᓕᒃ, ᒥᔅᑕ ᓯᕗᓕᖅᑎ. 
 
ᐱᒋᐊᖅᑎᑕᖅ 036 - 2(4): Hᐊᑲᐱᒃ ᐊᑐᖅᑕᐅᒍᓐᓇᐃᓕᑎᑕᐅᓂᖓ - ᖃᐅᔨᒃᑲᐃᒍᑦ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᓴᖅᑭᑎᑦᑎᓂᐊᖅᑐᖓ ᓇᒡᒐᔾᔭᐅᒥ, ᒪᐃ 26-
ᖑᓕᖅᐸᑦ 2008:  
 
ᑕᐃᒪ ᐱᒋᐊᖅᑎᑦᑎᕗᖓ, ᑐᒡᓕᖅᑕᐅᓪᓗᖓ ᑲᑎᒪᔨᐅᔪᒥᑦ ᐃᖃᓗᐃᑦ ᑲᓇᓐᓇᖓᓂ, ᑖᒃᑯᐊ ᒐᕙᒪᒃᑯᑦ 
ᐲᖅᓯᖃᑦᑕᖁᓪᓗᒋᑦ ᓇᑎᕐᓂᐅᑕᓂᑦ ᐃᓚᒃᓴᐅᖃᑦᑕᖅᑐᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᑲᑎᒪᔾᔪᑎᔅᓴᕗᑦ 14. ᑐᓴᖅᑎᑎᔾᔪᑏᑦ ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᔅᓴᕗᑦ 15. 
ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᕕᔅᓴᖏᓐᓂᑦ ᐱᖁᔭᔅᓴᐃᑦ. ᐃᖅᑲᑦᑐᐃᔪᓕᕆᓂᕐᒧᑦ 
ᐱᓕᕆᐊᓕᒃ, ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 
 
ᒪᓕᒐᒃᓴᖅ 33 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐃᖅᑲᓇᐃᔭᖅᑏᑦ ᐊᑭᑭᓐᓂᖅᐹᒃᑯᑦ 

ᐊᑭᓕᖅᓱᖅᑕᐅᓂᖏᓐᓄᑦ ᒪᓕᒐᖓᑦ - ᖃᐅᔨᒃᑲᐃᒍᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᖃᐅᔨᒃᑲᐃᕗᖓ ᓇᒡᒐᔾᔭᐅ, ᒪᐃ 26-
ᖑᓕᖅᐸᑦ, ᐱᖁᔭᔅᓴᖅ 33, ᒪᓕᒐᖅ ᐋᖅᑭᒋᐊᕈᑦ ᐃᖅᑲᓇᐃᔭᖅᑐᓄᑦ ᒪᓕᒐᐅᖃᑦᑕᖅᑐᒥᒃ, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᑲᑎᒪᔾᔪᑎᔅᓴᕗᑦ 15. ᑐᓴᖅᑎᑦᑎᔾᔪᑏᑦ ᐱᖁᔨᕗᖔᕈᑎᔅᓴᒧᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᔅᓴᖓᓄᑦ ᐱᖁᔭᔅᓴᐃᑦ. ᐱᑕᖃᕈᓐᓃᖅᑲᑦ, ᑲᑎᒪᔾᔪᑎᔅᓴᕗᑦ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᔅᓴᕗᑦ 
17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 18. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 
ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᕗᑦ 19. ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᑎᓪᓗᒋᑦ ᐱᖁᔭᔅᓴᐃᑦ ᐊᒻᒪ ᐊᓯᖏᑦ. (ᑐᓵᔨᑎᒍᑦ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ, ᒥᔅᑕ ᐲᑯ. 
 
ᐱᒋᐊᖅᑎᑕᖅ 037 - 2(4): ᐅᓪᓗᕐᒧᑦ ᓄᖅᑲᑲᐃᓐᓇᕐᓂᖅ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᒪᓕᒐᑦ ᒪᓕᓪᓗᒋᑦ 46 ᑖᓐᓇ ᒪᓕᒐᖅ 
ᒪᓕᓪᓗᒍ ᖁᑦᑎᑐᒻᒥᐅᓂ ᑐᒡᓕᖅᑕᐅᓪᓗᖓ, ᒥᔅᑕ ᐹᓇᐸᔅ, ᐅᑯᐊ ᑲᑎᒪᓂᕆᔭᖅᐳᑦ ᓄᖅᑲᕈᓐᓇᖁᓪᓗᒍ. ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ. ᓈᒻᒪᒋᓂᐊᖅᑲᕋ ᐱᖁᔨᕘᖔᕈᑏᑦ. ᓂᕈᐊᕈᒪᓕᖅᑐᑎᓪᓗ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. 
ᐱᖁᔨᕗᖔᕈᑦ ᑲᔪᓯᔪᖅ.  

ᒫᓐᓇ ᑲᔪᓯᓂᐊᖅᑐᒍᑦ ᑲᑎᒪᔾᔪᑎᔅᓴᒧᑦ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᑲᑎᒪᔪᓕᕆᔨᒃᑯᑦ ᑲᑎᒪᓂᐊᕐᒥᔪᑦ 1:30-ᐸᑦ ᑐᒃᑐᒥ, 
ᖃᐅᑉᐸᓪᓗ ᑲᑎᒪᓛᒥᔪᑦ ᑲᑎᒪᔨᕋᓛᑦ ᐊᔭᐅᖅᑎᒃᑯᑦ ᑕᐃᒃᑯᐊ ᑲᑎᒪᔾᔮᒍᓐᓃᖅᑐᑦ.  
 
ᑲᑎᒪᔾᔪᑎᒃᓴᐃᑦ ᒪᐃ 26-ᒧᑦ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

• ᐱᒋᐊᖅᑎᑕᖅ 33 - 2(4) 

• ᐱᒋᐊᖅᑎᑕᖅ 35 - 2(4) 

• ᐱᒋᐊᖅᑎᑕᖅ 36 – 2(4) 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 33 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 29 

• ᒪᓕᒐᒃᓴᖅ 30 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑎ. ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᓇᒡᒐᔾᔭᐅᕈᕋᓱᐊᕐᓂᖓᓂ, ᒪᐃ 26, 
1:30-ᐸᑦ ᐱᒋᐊᓛᕐᒥᔪᒍᑦ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 11:28ᒧᐊᖅᑎᓪᓗᒍ



 

 

 


